
Аилацәажәара 

 d Аԥсны Ахада Аслан  Бжьа ниа 
ианвар 22 азы аилацәажәа-
ра мҩаԥигеит Аиҳабыра иа-
лоуи азинхьчаратә усбарҭақәа 
рнапхгаҩцәеи алархәны. Амш 
аусхәаԥштә аҟны иқәгылан  
Аҟәа, Ацәыргақәҵарҭатә зал 
хада ахыбраҿы ааигәа иҟалаз 
амцакра инамаданы хра злаз 
азҵаарақәа, иара убас абыл-
тәи аенергетикеи рганахьала 
аҳәынҭқарраҿы ишьақәгылаз 
аҭагылазаашьа.

Аҭагылазаашьа ҷыдақәа рзы 
аминистр ихаҭыԥуаҩ Тигран Де-
либалтиан атәыла Ахада иеиҳәеит 
аусмҩаԥгатәқәа зегьы шрыдыркы-
лазгьы, ирласны амцарцәара шза-
лымшаз. 

«Иблит ахыби аҩбатәи аихагы-
леи, уброуп иахьыҟаз Асахьатә га-
лереиеи абанки. Ахыб аҟнытә амца 
ииасит аҩбатәи аихагылахь, избан-
зар урҭ злеиҩкааз злыхыз амҿы 
акәын», – иҳәеит иара.

Делибалтиан иажәақәа ры-
ла, ҳазну аамҭазы азинхьчаратә 
усбарҭақәа алархәны раԥхьатәи 
агәаҭарақәа ирылагеит, ауадақәа 
ирыхәаԥшуеит, иахҭыгәлаз иразҵа-
ауеит.

Аԥсны Ахада Апрокурор хада 
Адгәыр Агрба инапы ианиҵеит ам-
цакра зыхҟьаҵәҟьаз амзызқәа ре-
илкааразы иаҭаху аспециалистцәа 
адиԥхьаларц.

«Ҳара шәпроцентк рыгәра ааго-
зароуп шәусура аихшьалақәа рыла 
иҟаҵахо алкаақәа. Ҳарҭ зегьы ҳзы 
иуадаҩуп абри ахҭыс, ҳазыҟаза-
ашьа ибзиаӡаны еилкаауп», – иҳәе-
ит Аслан Бжьаниа.

Аҭагылазаашьа ҷыдақәа рзы 
Аминистрра иадиҵеит акультуреи 
аҵареи Рминистррақәа ирыҵаркуа 
ахыбрақәа абылраҽацәыхьчара 
аганахьала иахьынӡазалшо ирхы-
лаԥшларц. 

Аҳәынҭқарра Ахада акульту-
ра аминистр инапынҵақәа на-
зыгӡауа Динара Смыр лнапы иа-
ниҵеит инарҭбааны аинтервиу 
рылҭарц, ауаажәлар ирзеиҭалҳәарц 
аҵыхәтәантәи ҩажәижәаба шықә-
са рыҩнуҵҟала амилаҭтә культу-
ра арҿиаразы Аԥсны анапхгара 

иҟарҵахьоу атәы. 
«Аԥсны анапхгаҩцәа зегьы 

акультура азҵаарақәа еснагь лымка-
ала хшыҩзышьҭра рзыруан. Акульту-
ратә обиектқәа рырҿиара иадҵан 
амал дуқәа», – иазгәеиҭеит Ахада.

Акультура Аминистрра иара 
убас анапы ианҵоуп Урыстәылан-
тәи рҩызцәа ашәҟәы рзыршьҭырц 
ацхырааразы.

«Иадшәыԥхьала арестав-
раторцәа, иара убас еилышәкаа 
Урыстәылеи егьырҭ атәылақәеи 
рыҵәахырҭақәа рҟны аԥсуа 
сахьаҭыхыҩцәа русумҭақәа ры-
моу-ирымаму, насгьы Аԥсныҟа урҭ 
роригиналқәеи мамзаргьы рых-
ҩылақәеи раашьҭра аиҿкаара ал-
шоу-иалымшоу», – иҳәеит Аслан 
Бжьаниа.

А б ы л т ә ы  џ ь а р м ы к ь а ҿ ы 
ишьақәгылаз аҭагылазаашьа 
атәы иҳәеит Аԥыза-министр ак-
тәи ихаҭыԥуаҩ, аенергетикеи 
атранспорти рминистр Џьансыхә 
Нанба. 

Нанба иажәақәа рыла, ҳазну 
аамҭазы қьаадшәҟәыла еиқәыр-
шәоу авагонқәа 34 раҟара макьа-
назы аҳәааҿы игылоуп, арахь раага-
ра алшом. 

«Ари апроблема иаразнак аҭыԥ 
иқәҵахоит Урыстәылатәи Афеде-
рациа Аиҳабыра рықәҵара аиҭа-
крақәа аналаргалалак ашьҭахь», 
– иазгәеиҭеит Нанба.

Абылтәы азымхара агана-
хьала иҟоу апроблемақәа раԥы-
хразы Аԥсны Ахада Аиҳабыра 
рхада Алеқсандр Анқәаб инапы 
ианиҵеит абылтәы аашьҭыҩцәа 
дуқәа драцәажәарц, насгьы 
аилахәыра маҷқәа иҟалаз аҭагы-
лазаашьа ҭышәныртәалахаанӡа 
урҭ рҟны абылтәы аахәара рыл-
шарц азы. 

Аҳәынҭқарра фымцала аиқәыр-
шәара атәы далацәажәауа, Џьан-
сыхә Нанба иҳәеит ианвар 1 
инаркны Аԥсны иналак-аалакны 
арцәарақәа ирзышьақәырӷәӷәоу 
аграфик шаԥыххауа. 

«Урыстәылатәи Афедерациа аҟ-
нытә афымцамч шааҳаулак еиԥҟьа-
рада фымцала еиқәҳаршәалоит», – 
иҳәеит Нанба.

Аилацәажәара иалахәыз иара 
убас ирзааҭгылеит акриптовалиута 
изакәанымкәа арҳареи афымцамч 
ахәԥса аизгара алаҟәреи ирымадоу 
апроблемақәа рыӡбашьа амҩақәа.

 d «Амҵәышә аҵа амца акны ибылу-
ан, ахәҵәы амахә иахьаҿарҧаз азха-
ра изыччомызт, иаздырӡомызт амца 
қьоуқьад  иара аҟынӡагьы ишнеиуаз 
рҳәеит». Ари аҧсуа жәаҧҟа лассы-лас-
сы исгәалашәалоит. Избанзар, иара да-
ара ибзианы иаанарҧшуеит ҳҟазшьа. 
Ҳашџьеибашьоз, ҳшеизымӡырыҩу-
аз, иахьа иачҳап, нас уаҵәы иҟаҳҵап 
ҳәа иахго ишааҳгоз амилаҭтә маза-
рақәа иреиуаз, амилаҭтә ҟазаратә доуҳа 
нықәыццышәаа ицеит. 

Амца иалаблит ҧшьнызқь инариҳаны 
адунеитә ҩаӡара змаз,  Аҧсны асахьаҭы-
хратә ҟазара ашедеврқәа. Урҭ рыбжьа-
ра хәы змам, ҧшаашьа змоуа аусумҭақәа 
жәпакы. Дара ирылан раҧхьаӡатәи апро-
фессионалтә аҧсуа сахьаҭыхҩы, Аҧс-
ны аҳцәа рхылҵшьҭра иатәыз Алеқсандр 
Шервашиӡе-Чачба иусумҭақәа.

Жәлар зегьы ихьааргаз ахҭыс аныҟа-
лаз амш «амҽыша еиқәаҵәа» ҳәа ахьыӡ 
аиут. Арҭ амшқәа рзы иаасгәалашәеит, 
аиҿцәажәарақәа руак аан, асахьатә гале-
реиа аиҳабы, аҟазараҭҵааҩы  Сурам Сақа-
ниа исаиҳәаз ажәақәа: макьаназ ҳааиуеит, 
аха амҟәыба еснагь аӡы аанагаӡом ҳәа, ус 
иагьыҟалеит. Жәашықәсала ӡбашьа зма-
мыз, еиуеиҧшым аамҭақәа рзы аҭыӡшәа 
зцыз, зхатәы мазарахь аиагаразы аӡәырҩы 
ззықәҧахьаз асахьатә галереиа ахыбра 
иахьа иҟаҵахаргьы, амца иалгаз асахьақәа 
ҩышә инарзынаҧшуа рыда,  уахь инаҳго 
ирызхәыцтәуп. 

Аҧсны Раҧхьатәи Ахада Владислав 
Арӡынба идҵала иалхыз ари ахыбра иҷыдоу 
ахықәкы аман. Уаҟа ҳрылаҽырбо ицәыраҳ-
гар акәын акыр шықәса инеиҧынкыланы 
ирзеицәоу аҭагылазаашьаҿы еикәаргы-
ланы  иҳамаз ҧшь-нызықь усумҭа. Аҟаза-
раҭҵааҩы, амилаҭтә сахьатә галереиа аиҳа-
бы Сурам Сақаниа иажәақәа рыла, Пушкин 

имҩаду аҿы,  агалереиа иазалхыз ахыбра 
машәыршақә акәӡам аӡбахә шҳәаз.  С.Ҷан-
ба ихьӡ зху Аҳәынҭқарратә драматә театр, 
Аҟәа ақалақь ахадара, Ашьхарыуаа рышкол, 
афилармониа уҳәа, иаакәыршаны игылоу 
аҭоурыхтә ҟазшьа змоу ахыбрақәеи иареи 
еиҿыбаауа аҟаҵара гәҭакыс иҟан, уи аахыс 
ҩажәи хәба  шықәса инареиҳаны ишцахьо-
угьы иахьа уажәраанӡа ахыбра аҭагылаза-
ашьа ҧсахшьак амамкәан иаанханы иҟоуп, 
аха ааскьа аимак зцыз азҵаарақәа рыӡбеит. 

Аҭоурыхтә-культуратә ҭынхақәа рых-
ьчаразы аусбарҭа аспециалист, аҭоурыхтә 
ҭҵаарадыррақәа ркандидат Инал Џьопуа 
иажәақәа рыла, иахьатәи аамҭазы азҵаара 
аҭыҧ иқәҵоуп азинтә шьаҭа аҭаны, ахыбра 
иаҭаху ашәҟәқәа зегьы рыла еиқәыршәоуп.

Ианар ҩажәи акы азы иҟалаз абылра 
ашьҭахь асоциалтә ҳақәа рҿы имҩаҧысуа 
ацәажәарақәеи аҳәамҭақәеи рыбжьара, зегь 
ааилазырҩҩыз ҳәамҭахеит, Аҧсуа литера-
тура ашьаҭаркҩы Дырмит Гәлиа имаҭа Тати-
ана Гәлиа лхатә даҟьаҿы иҟалҵаз аҩымҭа. 
Лара аиҳабыра рахь аҳәара ҟалҵеит, сын-
тәа  ҳтәылаҿы мҽхакы ҭбаала  иазгәарҭа-
раны иҟоу, аҧсуа литература абду Дырмит 
Гәлиа диижьҭе 150 шықәса аҵра аиубилеи 
азгәаҭаразы  зныхра  азҧхьагәаҭоу аҧа-
ра, алитературатә  ҩны-амузеи аҿы ам-
цаҽацәыхьчаратә маругақәа рышьақәыргы-
лара иахҭынҵазарц. Уи ус баша ицәырҵыз 
ҳәамҭаӡам, избан акәзар, ахыбра аҭагы-
лазаашьа ахьынӡауашәшәыроу атәы да-
лацәажәахьеит аҩны-музеи аиҳабы Свет-
лана Қәарсаиаҧҳагьы.

 Ари ахыбра, ҳлитература ашьаҭар-
кҩы иаҧҵамҭақәа ахьеизгоу ҭыҧ мацара-
ны иҟаӡам, 1960 шықәса рзы зыҧсҭазаара 
иалҵыз  Дырмит Иасыф-иҧа аҵыхәтәантәи 
имшқәа рҟынӡа уаҟа дынхон. Иара ишьҭахь-
гьы акыршықәса ихылҵыз зыҩназ аҩны 
ҭаацәара дук, биҧара дук рышьҭрақәа ан-
пыҟҟала иануп. Ақалақь агәаны иҟоу ари 
акультуратә хәышҭаара ду аҭагылазаашьа 
агәҭынчымра цәырнагоижьҭеи акрааҵуеит. 
Аҵыхәтәантәи ахҭысқәа рнаҩс уи аӡбахә 
азааҭгылара еиҳагьы актуалра аиуит. Ахы-
бра акапиталтә ремонт ахыжьра шаҭа-
ху азы акырынтә ашәҟәқәа еиқәыршәа-

ны аиҳабыра рахь инарышьҭхьеит. Амузеи 
ахыбраҿы аҭагылазаашьа шыуадаҩу, уаҟа 
ицәыргақәҵоу аекспонатқәа ашәарҭара 
ишҭагылоу атәы изныкымкәа илҳәахьеит 
амузеи аиҳабы. 

Ахыбра иаакәыршаны, иавачаҧа-
ны аҿаҧарақәа ргылоуп. Урҭ зтәу ауаа 
рацәажәара ауадаҩрақәа маҷымкәан иа-
цуп. Амцаҽацәыхьчаратә ҧҟарақәа ина-
рықәыршәаны, ахыбра уавагьежьыртә 
еиҧш анеирҭа-ааирҭа амазар ауп. Даа-
ра имаҷуп иахьатәи аамҭазы уи аҧҟара 
иақәшәо аобиектқәа. Ақәаурашьҭахьтәи 
акәыкәбаақәа реиҧш изызҳауа ахыбрақәа 
ркҿаҟаҵақәа рықәгара мчы змыхәо акәны 
иҟалеит аҧсуаа ҳҿы.  Асеиҧш ахыбрақәа 
ҳтәыла ахи-аҵыхәеи аҿы даара ирацәоуп. 
Еиуеиҧшым амузеиқәа, анхарҭатә ҩнқәа, 
аӡәгьы дзыҩнам, аха икультуратә ҭынханы 
иҟоу ахыбрақәа уҳәа иааидкыланы ами-
лаҭтә культуратә ҭынхақәа рсиа иануп зқьи 
хәышә инареиҳаны аобиектқәа. Урҭ рыбжьа-
ра иҟоуп ҩышә инарзынаҧшуа еиҳа ихада-
роу абаҟақәа еидызкыло асиа хада. Дырмит 
Гәлиа иҩны-музеигьы уахь иалоуп. 

Амилаҭтә-культуратә ҭынхақәа рыхьча-
разы аусбарҭа аспециалист хада, аҭоурых-
тә ҭҵаарадыррақәа ркандидат Инал Џьо-
пуа, амилаҭтә-культуратә ҭынхақәа рсиа 
хада иану, зҵакы еиҳа иҵаулоу, раҧхьа 
напы зырктәу ахыбрақәа рызҵаара даза-
аҭгыло иҳәеит, ауадаҩрақәа зхылҿиаауа 
афинансқәа разымхара мацара шакәым. 
Араҟа аки-аки еиҿарҧоуп. Иаҳҳәап, асо-
вет аамҭазы аҳәынҭқарратә сиа ианыз ахы-
брақәа жәпакы рҟны ауаа ауадақәа рызша-
ны иҩнаҵан. Иҟоуп ахыбрақәа рыхәҭак ахатә 
мазарахь иахьиагоугьы. Асеиҧш аҭагылаза-
ашьа ахьышьақәгылоу акы аҟаҵара даара 
иуадаҩуп. Избан акәзар, ахыбра ҭарцәны 
иахәҭоу ахылаҧшра ауҭарц азы, уаҟа иҩноу 
нхарҭа ҭыҧла еиқәыршәатәуп. Анхарҭақәа 
роуразы зықьҩыла ауаа агәаран ианықәгыло 
аамҭазы, хыхь иҳәаз аҧеиҧш змоу проектуп 
ҳәа алацәажәара гәаҕьыуацәоуп.

    Араионқәа рҿы акәзар, акультуратә 
ҭынхақәа рыхьчаразы аусбарҭа аусзуҩцәа 

Амҟәыба еснагь аӡы
 аанагаӡом
Амҽыша еиқәаҵәа 

Елана Лашәриа

(Алгарҭа 3-тәи ад.)

Абылреи абылтәи 
рыкәша-мыкәша
Аилацәажәара

 d Ацәыргақәҵарҭатә зал хада 
ахыбраҿы абылра иацәынхаз 
аҭыхымҭақәа еилдыргоит Урыстәы-
латәи Афедерациа акультура ами-
нистр Ольга Лиубимова лнапынҵала 
Урыстәылантәи иааз аиҭашьақәыр-
гылаҩцәа ргәыԥ. 

Аделегациа напхгара алҭоит Уры-
стәыла акультура Аминистрра амузе-
иқәеи адәныҟатәи аимадарақәеи Рде-
партамент аиҳабы ихаҭыԥуаҩ Наталиа 
Чечель. 

«Напы аҳаркит аҭыхымҭақәа рҭҵа-
ареи изеиԥшроуи рыла. Иагьеилаҳка-
ауеит аиҭашьақәыргылара ирласӡа-
ны изҭаху, иара убас ҳҿаԥхьа ишьҭоу 
аусура ахкқәагьы шьақәҳаргылоит», – 

лҳәеит лара.
Чечель лажәақәа рыла, абылра 

иацәынхаз ҭыхымҭақәак инагӡаҵәҟьа-
ны еиҭашьақәургылар алшоит.

«Ҳара ҳааит шәыгахәшала иҟаҵоу 
аҿыханҵа аганахьала аспециалистцәа 
ҳаманы. Хьыӡҳәала убри ала иҟаҵоу, 
иҭыху асахьақәа роуп зегь реиҳа ааха 
зауз. Ҳаспециалистцәа зегьы амца зы-
црасыз аусумҭақәа аус рыдулашьазы 
аԥышәа рымоуп. Аусурақәа мҩаԥгатәуп 

зыԥшрак ҳәа ҟамҵакәа, ус анакәымха 
рҽеишьа змам ҟаларгьы ауеит», – иа-
цылҵеит лара. 

Москва Ҳаҭыр зқәу аиҭашьақәыр-
гылаҩ, аиҭашьақәыргылара Аҳәынҭқар-
ратә ҭҵаарадырратә институт аҿы-
ханҵа ахырхарҭа анапхгаҩы Мариа 
Чуракова иазгәалҭеит, иаҳа аа-
ха зауз аҭыхымҭақәа рыхәҭак Моск-
веи Санкт-Петербурги аиԥш-зеиԥшу 
русҳәарҭақәа рахь ишырышьҭуа.

Грабар Ицентр асахьаҭыхҩы- 
аиҭашьақәыргылаҩ Антон Трофимов 
еиҭеиҳәеит дара рцентр абылра ахҟьа-
ԥҟьақәа ишрыниахьоу.

«Ҳара абас еиԥш иҟоу апробле-
мақәа ҳбахьеит, иаадырхьеит урҭ рҭыԥ 
рықәҵашьа азнеишьа», – иҳәеит иара.

Акультура Аминистрра аделегациа 
аилазаара иалоуп Третиаковтәи агале-
реиеи, Аурыс музеии, Грабар ихьӡ зху 
Ацентри, Аҳәынҭқарратә ҭҵаарадыр-
ратә институти аиҭашьақәыргыларазы 

рҟәшақәа реиҳабацәа.
Ацәыргақәҵарҭатә зал хада ахы-

бра аҩбатәи аихагылаҿы иҟан Ами-
лаҭтә сахьатә галереиа афондқәа 
ԥшьнызқь екземплиар инареиҳаны. 
Убырҭ рхыԥхьаӡараҿы – Алеқсандр 
Чачба-Шервашиӡе иусумҭақәа 300 
рҟынӡа. Ианвар 21 ауха амцакра иа-
лаблит афонд зегьы. Еиқәхеит аԥсуа 
сахьаҭыхыҩцәа рҭыхымҭақәа 200 раҟа-
ра.

Аиҭашьақәыргылаҩцәа аусура 
иалагеит
Аҭыхымҭақәа реиқәырха-
разы

 d 2023 шықәса декабр 16 азы Уры-
стәыла Аиҳабыра ақәҵара ҭрыжьит. Уи 
инақәыршәаны аилахәыра «Роснефт» 
заҵәык азин аҭан Аԥсныҟа анефт аа-
лыҵқәа раашьҭра.

Февраль азынӡа цәынха-мын-
хақәак абылтәы змоу «Подорожники» 
«Роснефт-Аԥсни» аалхны, Аԥсны абыл-
тәыҭаҭәарҭақәа рҟны абылтәы аҭира 
аанкылоуп ианвар 1 инаркны, –  арадио 
Спутник иеиҭаз аинтервиу аҟны абас иҳәе-
ит Аԥсны Абылтәы ассоциациа апрезидент 
Артур Ашәба.

Уи иажәақәа рыла, Аԥснытәи аилахәы-
рақәа рбылтәыҭаҭәарҭақәа рҟны аҭагы-
лазаашьа лахьеиқәҵагоуп, избанзар иҟаз 
амаҷ-саҷ нҵәеит, аҿыцқәа раагара залыр-
шахаӡом Урыстәыла Аиҳабыра иҟарҵаз 
ақәҵарала.

«Амза акы инаркны аҭира зынӡаск иа-
анкылан, иҟоуп иаҳа режим маҷла макьа-
назы аус зуа, ацәынхақәа зҭиуа еилахәы-
рақәак», – иҳәеит иара.

Ашәба иазгәеиҭеит аҭагылазаашьа аҿи-
ашьа зеиԥшрахауа шизымдыруа. Уи иа-
циҵеит Аԥсны абылтәы џьармыкьа аҟны 
аусқәа уажәтәи рҭагылазаашьа абас аҿы-
нанахар, аус знапы алаку аҭыԥантәи ауа-
аԥсыра анефт аалыҵқәа зынӡаск ирыл-
хәдахоит, ари  акризис ҳәа изышьҭоу ахь 
икылнагоит. 

«Роснефт-Аԥсны» заҵәык ала 
зхыԥхьаӡара рацәоу амашьынақәа рмаҵ-
зура даараӡа ихьанҭахоит», – игәы иаана-
гоит Ашәба.

«АЗиД» аиҳабы Адамур Габуниа да-
лацәажәеит декабр 25 азы аилахәыра 
официалтә саит аҟны аҭааҩцәа рыхсаа-
лагақәа рыла абылтәы аушьҭра шаанкылоу 
азы аинформациа шыркьыԥхьыз, ианвар 
азы абылтәы аахәаразы ақьаадшәҟәқәа 
шрыдрымкылоз.

«АЗиД» аиҳабы иинформациала, Аԥс-
ны аекономика Аминистрра Урыстәыла 
Аиҳабыреи абри аус иаԥшьу аусҳәарҭақәеи 
рҟны аҭагылазаашьа аилкааразы аил-
ацәажәарақәа мҩаԥыргоит.

«Макьаназ хықәкылатәи алҵшәақәеи 
армаҷрақәеи зыхҟьаз еилкаам. Урыстәыла 
аҳәааҿы игылоу абылтәы азҵаара макьа-
наз иӡбам. Ҳгәыӷуеит, аҭагылазаашьа аҭыԥ 
иқәҵахап ҳәа аусуратә мшқәа ралагамҭа-
зы», – иҳәеит иара.

Габуниа иазгәеиҭеит, Аԥсны Абылтәы 
Ассоциациа алахәылацәеи аилахәырақәа 
русзуҩцәеи реизараҿы зегь еицҿакны 
гәаанагараны ишырҳәаз «Росснефт» аҟ-
ны хықәкылатәи аилаӡарақәа ишырҿагы-
лауа, ари ишаанагауа аџьармыкьа напаҿык 
аҟны аагара.

«Ҳара иаахтны иаҳҳәон, Ахада иахь 
ҳхы ҳархон уи шиашам азы, ари аџьар-
мыкьа ампыҵакра ауп, акоммерциа ага-
нахьала акәзааит, аҳәынҭқарра агана-
хьала акәзааит аӡәгьы ишигәамԥхауа», 
– иҳәеит иара.

Аԥсны Абылтәы ассоциациа еиднакы-
лоит аҭыԥантәи абылтәы џьармыкьа иаҵа-
накуа аилахәырақәа 40 раҟара.

Арадио Спутник декабр 25 азы Аԥы-
за-министр ихаҭыԥуаҩ, аекономика ами-
нистр Кристина Озган иалҭаз аинтервиу 

аҟны еиҭалҳәеит абылтәы аагаразы ар-
маҷрақәа зыдҳәалоу Урыстәыла Аиҳабы-
ра рықәҵара шакәу. Уи ала аилахәыра 
«Роснефт» ауп азин зауа ҳтәылахь анефт 
аалыҵқәа раашьҭра.

Иара убас, лара иазгәалҭеит аеконо-
мика Аминистрра аҭагылазаашьа ишахы-
лаԥшуа.

Аԥсны Аԥыза-министр актәи ихаҭыԥу-
аҩ, аенергетикеи атранспорти рминистр 
Џьансыхә Нанба  ажурналистцәа ирзе-
иҭеиҳәеит иахьа Аԥсны абылтәы џьар-
мыкьаҿы ишьақәгылаз аҭагылазаашьа 
атәы.   

Еизаз иргәалаиршәеит 2023 шықәса 
анҵәамҭазы Урыстәыла Аиҳабыра 2012 
шықәса декабр 12 азы ахәаахәҭра азы 
Аиқәшаҳаҭра  инақәыршәаны, аилахәыра 
«Роснефти», уи иаҿыгоу анаплакқәеи ры-
мацара Аԥсныҟа анефҭ аалыҵқәа хазхаҭа-
ла рекспорт амҩаԥгаразы азин ҷыда рызҭо 
аӡбамҭа шаднакылаз.

 «Аиԥш-зеиԥшу аӡбамҭа рыдыркы-
леит Аахыҵ-Уаԥстәыла аганахьалагьы. 
Иахьатәи амш азы Аԥсныҟа еиԥш, Аахыҵ- 
Уаԥстәылаҟагьы анефҭ аалыҵқәа рекс-
порт  инадҳәаланы ишьақәгылаз аҭагыла-
заашьа еиԥшуп. Иарбоу аӡбамҭа зызкыз, 
насгьы уи ҳара ҳзы ахҟьаԥҟьақәас иа-
цыз? Ԥхынҷкәынмза 21 рзы Аԥсны абыл-
тәы џьармыкьа алахәылацәа аӡәырҩы 
Ԥсоу аҳәааҿы зыхә ршәахьаз, насгьы 
зымҽхакқәа ашәҟәы иҭагалаз, аҳазал-
хратә шәҟәҭагалара иахысхьаз ртауар аиа-
гараан ауадаҩрақәа рызцәырҵит. Урыстәы-
латәи Афедерациа аҳазалхратә усбарҭақәа,  
аалыҵ аиагара азин рырҭомызт. Ари аҩы-
за аҭагылазаашьа, жәаҳәарада,  ауааԥсы-
ра рыдагьы, атәыла анапхгарагьы акыр 
агәҭынчымра рызцәырнагоит», –  иҳәеит 
Џьансыхә Нанба. 

Аминистр  атәыла анапхгара ишьақәгы-
лаз аҭагылазаашьа активла аӡбара ишаҿыз 
азгәеиҭеит. 

«2023 шықәса иалагӡаны Аԥсны ае-
кономика Аминистрра  изныкымкәа ари 
аҩыза аӡбамҭа адкылара шиашам азы  
агәаанагара аофициалла иаанарԥшуан.  
Уи Аԥсны абылтәы џьармыкьа алахәы-
лацәа русдкыларатә усурақәа аԥкрақәа 
рылазгало усны иԥхьаӡан», – иҳәеит Џьан-
сыхә Нанба. 

Аминистр иажәақәа рыла, иахьатәи 
амш азы аҵыхәтәантәи адыррақәа рыла, 
иаанханы иҟоуп 6 нызқь тонн абылтәы. Уи 
мызкы мацара иазхоит. 

«Иахьа, Урыстәылатәи ҳколлегацәа 
иҳарҭо адыррақәа рыла, Урыстәылатәи 
Афедерациа Аиҳабыра ақәҵара ҭрыжьит. 
Уи уаанӡа ирыдыркылаз ақәҵара азин-
мчы ааннакылоит. Уи иабзоураны иалыр-
шахоит аамҭа кьаҿ иалагӡаны аҳазалхратә 
шәҟәҭагалара иахысхьоу анефҭ аалыҵқәа 
Аԥсныҟа раагара. Ари аҩыза аӡбамҭа ҳа-
зыԥшуижьҭеи акрааҵуан», -  инаҵшьны иаз-
гәеиҭеит Џьансыхә Нанба. 

Аԥсны абылтәы џьармыкьа алахәы-
лацәақәак мызкы рбылтәыҭаҭәарҭақәа ру-
сура ааныркылар акәхеит. Иҿыцу ақәҵа-
ра азинмч аҿҳәара фымз рҟынӡа инаӡоит.

 «Ари хра злам анырра анаҭоит Аԥс-
ны атәылауаа рымаҵ аура адагьы атәы-
ла асоциалтә ҭагылазаашьагьы, иара убас 
ашәахтә лагалақәа рынагӡара. Ишьақәгы-
лаз аҭагылазаашьа Аԥсны анапхгара акыр 
ҭакԥхықәрала иазнеит. Аԥснытәи аган  
абылтәы џьармыкьаҿы аҭагылазаашьа 

арҽеиреи Аԥснытәи аусдкылаҩцәа русу-
ра арманшәалареи рзы иалшоз зегьы ҟа-
наҵеит», –  иҳәеит аминистр. 

Џьансыхә Нанба  иажәақәа рыла, абыл-
тәы џьармыкьаҿы ишьақәгылаз аҭагыла-
заашьа еиҳа иҭышәынтәалахеит, уажәазы 
абылтәы азымхара ыҟаӡам. 

«Абылтәыҭаҭәарҭақәак аркуп, урҭ русу-
ра аангылеит. Аха иҟоуп уаанӡа аилахәыра 
«Роснефт» аус ацызуаз, урҭ  абылтәы аҭира 
иадҳәалоу аусура мҩаԥыргоит. Ҳара даара 
ҳақәгәыӷуеит аԥсуа ган апозициа еилкаа-
ны ҳусдкылаҩцәа иарбоу аусура рылзыр-
шо амеханизмқәа шрыдыркыло»,  –   иажәа 
хыркәшо иазгәеиҭеит Џьансыхә Нанба. 

Иахьазы Аԥсны иҟоуп 11 инарзы-
наԥшуа анефҭ аалыҵ аимпортиорцәа. 
 Ҩ- еилахәырак роуп иахьазы иҭышәын-
тәаланы аус зуа –  «РН-Абхазиа», «Аԥс-
ны-Оил». Аԥсны зда ихәарҭам ашықәсб-
жьаратәи абылтәы амҽхак – 100 нызқь   
тонн рҟынӡа инаӡоит. 

Ианвар 24 азы Аԥсныҟа абылтәы 
аашьҭра ахцәажәара иазкын аекономи-
катә политикеи, ареформақәеи, аинфор-
мациатә технологиақәеи рзы Жәлар Реи-
зара аилак инарҭбааз аилатәара. Уаанӡагьы, 
ианвар 18 азы ари атема иалацәажәахьан 
Жәлар Реизараҿгьы. 

Иара убас, Аԥсны анапхгареи аиҳабы-
реи рԥылеит Урыстәыла Аиҳабыра 2023 
ш. декабр 16 азы ирыдыркылаз ақәҵара 
иахҟьаны ицәырҵыз аҭагылазаашьа ина-
маданы абылтәы џьармыкьа ахаҭарнакцәа. 

Аԥыза-министр Алеқсандр Анқәаб, 
Аԥыза-министр актәи ихаҭыԥуаҩ, аенер-
гетикеи атранспорти рминистр Џьансыхә 
Нанба, Аԥыза-министр ихаҭыԥуаҩ, аеко-
номика аминистр Кристина Озган злахәыз 
аиԥылараҿы абылтәы џьармыкьа ахаҭар-
накцәа абри азҵаара иазкны ргәаанага-
ра рҳәеит. Уи ҵакыс иамоу абри ауп: аӡәы 
инапаҿы аҟазаара иҵоурам анырра ҟа-
наҵоит аҩнуҵҟатәи аџьармыкьаҿы анефт 
аалыҵқәа раашьҭреи рыҭиреи ирымадоу 
азҵаарақәа рышҟа. 

Ари агәҭынчымра рыцеиҩыршоит Аԥс-
ны анапхгарагьы. Аилахәырақәа рхаҭар-
накцәа еиҭах ирзеиҭаҳәан иҟалаз аҭагы-
лазаашьа инамаданы Аԥсны Аиҳабыра 
еихырго ашьаҿақәа ртәы.

Аиԥылараҿы Алеқсандр Анқәаб 
ишиҳәаз еиԥш, атәыла анапхгара аҽа-
зышәарақәа зегь рыдыркылоит ишьақәгы-
лаз аҭагылазаашьа аҭыԥ ақәҵаразы. Иаа-
иуа амчыбжь  алагамҭазы Аԥсуа ган агәы 
иҭоуп убри азҵаара аҵыхәала Москва 
аиԥыларақәа жәпакы мҩаԥнагарц. Аԥы-
за-министр ишазгәаиҭаз аиԥш, урҭ аиԥы-
ларақәа рылҵшәақәа ауаажәлар рлымҳа 
аҟынӡа инагахоит. 

Аминистрцәа Реилазаараҿы аицәажәа-
ра ашьҭахь ахыбра аҿаԥхьа еизаза абыл-
тәы еилахәырақәеи абылтәыҭаҭәарҭақәа 
русзуҩцәеи рахь днеит Аԥыза-министр ак-
тәи ихаҭыԥуаҩ, аенергетикеи атранспорти 
рминистр  Џьансыхә Нанба. 

«Ишыжәдыруа еиԥш, ҳара ҳҿы абыл-
тәы инамаданы ишьақәгылаз аҭагыла-
заашьа зегьы, атәыла анапхгарагьы уахь 
иналаҵаны, агәҭынчымра рызцәырнагеит. 
Ари Апарламент аҿаԥхьа Аԥснытәи абыл-
тәы еилазаарақәа рхаҭарнакцәеи адепу-
татцәеи ҩынтәтәи реиқәшәара ауп. Аԥсны 
анапхгара ари азҵаара аӡбаразы ирыл-
шо зегьы ҟарҵоит.  Ҳара баша ари азҵа-
ара ахала иӡбахоит ҳәа ҳазыԥшӡам, ҳара 
иҳалшо ала уи аӡбара ҳҽазаҳшәоит.  Аҩа-
ша, ажьырныҳәамза 30 рзы Аҳәынҭқара 
Ахада Аслан Бжьаниеи сареи Москваҟа 
ҳаиццараны ҳаҟоуп.  Уаҟа  Урыстәыла 
анапхгара иалоуи  ҳареи иарбоу азҵаара 
налаҵаны хадара злоу егьырҭ аҳәынҭқар-
ратә зҵаарақәагьы ҳрылацәажәараны 
ҳаҟоуп», – иҳәеит иара. Џьансыхә Нанба, 
аҳәынҭқарра анапхгара абылтәы џьар-
мыкьаҿы ишьақәгылаз аҭагылазаашьа 
аҽанраалара ргәы иҭаӡам, уи арҽеиразы 
ауснагӡатәқәа рымҩаԥгара азԥхьагәаҭоуп 
ҳәа инаҵшьны иазгәеиҭеит.

Ианвар 25 азы Абылтәы еилазаара 
«АЗиД» аофициалтә саит аҿы абылтәы зҭаз 
авагонқәа аҳәаа иахыҵны Аԥсныҟа иала-
леит ҳәа адырра ҟаҵоуп.  Убри инамада-
ны,  амш аҩбатәи азыбжазы  етап-етап-
ла «АЗиД» абылтәыҭаҭәарҭақәа  раартреи 
абылтәы аушьҭреи ирылагеит. Иара убас 
акорпоротивтә клиентцәа рыхсаалагақәа 
рхарҭәааразы азыҳәамҭақәа рыдкыла-
ра иаҿуп. 

Акьыԥхь иазирхиеит 
Б. Қаџьиа

Иахьазы – 
ҩ-еилахәырак…

«Роснефт» заҵәык ала

Аԥсны Ахада Аслан Бжьаниа Гәдоуҭа 
араион актив дыдирдырит араион Аха-
да инапынҵақәа рынагӡаҩыс иҟаҵоу 
Рауль Лолуа. 

Аибардырра рхы аладырхәт Аԥсны 
Ахада ихаҭыԥуаҩ Бадра Гәынба, Ахада 
Иусбарҭа Аиҳабы Абесалом Кәарҷиа.

Араион анапхгаҩ ҿыц ддырдыруа, 
Ахада иҳәеит: «Араион аиҳабы Баграт 
Боџьгәуа даҽа усурак ахь диагахоит. Аха-
да Иусԥҟала араион ахада инапынҵақәа 
рынагӡаҩыс дҟаҵоуп Рауль Лолуа. Ари 
иаанагаӡом Баграт Боџьгәуа аус изыму-
ит ҳәа. Абраҟа итәоу ижәдыруеит араи-
он аҭагылазаашьа, уи ишыҟаз аасҭа еиӷь-
хеит. Иааугар ауеит абиуџьет алагалақәа, 
урҭ зеиԥшраз, уажәы ишыҟалаз. Ҳҿаԥхьа 
ишьҭоуп аусура ду. Иҟаҵоу маҷым, аха 

иҟаҵатәу еиҳагьы еиҳауп. Абарҭ азҵаа-
рақәа зегьы аамҭа-аамҭала рҭыԥ иқәаҳҵо-
ит».

Бжьаниа Баграт Боџьгәуа иусуразы ҭа-
буп ҳәа иеиҳәеит, ақәҿиарақәа изеиӷьаи-
шьеит аҭыԥ ҿыц аҟны.

Аҳәынҭқарра Ахада иара убас араи-
он анапхгаҩ ҿыц Рауль Лолуа ақәҿиара 
дуқәа изеиӷьаишьеит.

Ахада Иусбарҭа Анапхгаҩы Абеса-
лом Кәарҷиа даԥхьеит Рауль Лолуа Гәдо-
уҭа араион Ахадара аиҳабы инапынҵақәа 
рынагӡаҩыс иҟаҵаразы Ахада Иусԥҟа. 

Баграт Боџьгәуа аколлективи араион 
активи ҭабуп ҳәа реиҳәеит русеицуразы.

Рауль Лолуа иара иганахьала Баграт 
Боџьгәуа ҭабуп ҳәа иеиҳәеит, иагьазгәе-
иҭеит иара ихациркыз аусура ишацҵахауа. 
Лолуа дшақәгәыӷуа азгәеиҭеит аколлекти-
ви араион ауааԥсыреи рҟнытәи адгылара. 

«Сара сҽазысшәоит Гәдоуҭа араи-
он ишәҭыкакҷуа, араҟа шәарҭара ыҟам-
кәа, зегь рыла иманшәаланы аҟаҵара. 
Раԥхьаӡа иргыланы иҟасҵараны сгәы иҭоу, 
– ари Гәдоуҭа ақалақь ахь анхара аиасра 
ауп», – иҳәеит Рауль Лолуа.

Гәдоуҭа араион 
Ахада ҿыц

Амаҵура ахаргылара

 d 2023 ш. ноиабр 24 рзы Аҧсны Ахада 
инапы зҵаиҩыз Адҵа инақәыршәаны 
Аҳәынҭқарратә комиссиа аҧҵоуп Аҧс-
ны жәлар рпоет Д.И. Гәлиа диижьҭеи 
150 ш. аҵреи агазеҭ «Аҧсны» аҧҵо-
ижьҭеи 105 ш. аҵреи ирызкны аиуби-
леитә усмҩаҧгатәқәа реиҿкааразы.

Аҳәынҭқарратә комиссиа аилазаараҿы 
иҟоуп: Аҧсны Ахада Ихаҭыҧуаҩ Б. Гәын-
ба, Аҧснытәи аҳәынҭтелерадиоеилахәыра 
ахантәаҩы И. Агрба, ашәҟәыҩҩцәа Реид-
гыла ахантәаҩы В. Аҧҳазоу, агазеҭ «Аҧс-
ны» аредактор хада А. Анқәаб, Д.И. Гәлиа 
ихьӡ зху Аҧсуаҭҵаара аинститут аиҳа-
бы А. Ашәба, Очамчыра араион Ахада-
ра аиҳабы Б. Бигәаа, Аҧсны аҵара ами-
нистр И. Габлиа, Аҟәа ақалақь Ахадара 
аиҳабы Б. Ешба, «Аҧснымедиа» аиҳабы 
Р. Џьопуа, Д.И. Гәлиа илитература-мемо-
риалтә музеи аиҳабы С. Қорсаиа,  ажур-
нал «Алашара» аредактор хада А. Лагәлаа, 
ашәҟәыҩҩцәа Рассоциациа ахантәаҩы 
М. Лашәриа, Аҧсныҳәынҭшәҟәҭыжьырҭа 
аиҳабы Д. Наҷҟьебиа, Аҧсны акультура 
аминистр инапынҵақәа назыгӡо Д. Смыр, 
Гәылрыҧшь араион Ахадара аиҳабы С. 
Ҳаразиа, Аҧсны ажурналистцәа Реидгы-
ла ахантәаҩы Р. Ҳашыг.

Акомиссиа ахантәаҩыс иамоу Аҧсны 
Ахада Ихаҭыҧуаҩ Б. Гәынба инапхгарала 
ааигәа  имҩаҧысит раҧхьатәи аилатәара. 
Уахь инаҧхьан уи аилазаара иалоу.

Аиқәшәара аартуа Б. Гәынба даза-
аҭгылеит  арыцхәқәа разгәаҭара ҳажәлар 
рзы акырӡа шаҵанакуа. «Асахьаркыратә 
литература ауасхыр азышьҭазҵаз, Аҧс-
ны жәлар рпоет Дырмит Гәлиа ҩашьа-
ра ақәымкәа ишьҭа аанижьит, аҧсуа ли-
тературеи ҳажәлар рдоуҳатә культуреи 
рҟны еиҧш, рҭоурых аҟны. Агазеҭ «Аҧс-
ны» акәзар, ахацыркраҿы игылаз  Дыр-
мит Гәлиа ихьӡ иузаҟәымҭхо иадҳәалоуп. 
Ҳажәлар рдоуҳатә мал иаҵанакуеит. Ары-
цхәқәа ирымадоу аиубилеитә усмҩаҧ-

гатәқәа ишақәнагоу ала еиҿаҳкаароуп. Уи 
иаҵанакуа рацәоуп еиҵагыло абиҧарақәа 
рзгьы», - иҳәеит уи.

«Аҳҭнықалақь аҟнытә - аиубилеитә 
усмҩаҧгатәқәа  ирыҵаркуа аганахьала 
акомиссиа иаднакыло аӡбамҭақәа зегьы, 
хымҧада, ҳархаҵгылоит, ишахәҭоу ала 
ацхыраара ҟаҳҵоит», - иҳәеит Аҟәа аха-
да Б. Ешба.

Агәаанагарақәа реибыҳәараан акомис-
сиа иалоу рахьтә ажәалагалақәа маҷымкәа 
иҟарҵеит.  Д.И. Гәлиа имузеи аиҳабы С. Қор-
саиа далацәажәеит акультуратә хәышҭаа-
рақәа ируаку ахыбра аҭагылазаашьа да-
араӡа ишуашәшәыроу, актәи аихагыла 
хыхьхыхьла аремонт ҟаҵазаргьы, инеизак-
ны иагу шырацәоу, афымца цәаҳәақәа 
рыҧсахра уахь иналаҵаны. Амузеи архив, 
афондқәа ракәзар, иахәҭоу аҭагылазаашьа 
ахьыҟам иахҟьаны иҧхасҭахоит, ацәаакы-
ра даараӡа ирҧырхагоуп. Инеизакны аре-
монт азутәуп. Аиубилеитә усмҩаҧгатәқәа 
рганахьала акәзар, афотосахьақәа рцәыр-
гақәҵа аҧхьа инаргыланы рыгәҭакқәа 
рацәоуп. 

Аҧсны аҵара аминистр И. Га-
блиа иҳәеит Д.И. Гәлиа ииубилеи ина-
маданы аҵарашықәс иалагӡаны акыр 
аусмҩаҧгатәқәа азгәаҭаны ишрымоу. Урҭ 
иреиуоуп: ашколқәа рыбжьара аиуби-
лиар ирҿиамҭақәа рыла аицлабрақәа, 
иажәеинраалақәа рыҧхьара, ахыҭҳәа-
ақәа рыҩра уҳәа. Ахәыҷбаҳчақәа рҟын-
гьы имҩаҧыргаша маҷымкәа иҟоуп. 
«Ашәҟәыҩҩцәеи, аҵарауааи, ҳареи ҳҽе-
имаданы аусеицура анҳалша еиҳагьы 
ҳхеибарҭәаауеит ахҭыс ду азгәаҭараҿы», 
- иҳәеит аминистр.  

Аҧсны ашәҟәыҩҩцәа Реидгыла ахан-
тәаҩы В. Аҧҳазоу дырзааҭгылеит арҿи-
аратә хеидкыла аҟнытә заа иаздырхи-
ахьаз ажәалагалақәа: «2024 ш. - Д.И. Гәлиа 
ишықәс акәны рылаҳәара»; иҩымҭақәа 
реизга (аа-томкны) рҭыжьра, ҳтәыла ақа-
лақьқәеи араионқәеи рҟны алитерату-
ратә еиҧыларақәа рымҩаҧгара; аиу-
билиар ихьӡ иадҳәалоу аҭыҧқәа рыла 
атуристтә маршрут аҧҵара; аус ахьиуаз 
аусҳәарҭақәа рҟны амемориалтә ҕәқәа 

ркыдҵара; Аҧсны иагәылгоу амҩаду, иа-
ра убас Аҟәа амҩақәа рҟны абаннерқәа 
рыкнаҳара; Д.И. Гәлиа ихьӡ зху Тамшь-
тәи абжьаратәи ашкол ашҭаҿы игылаз, 
аибашьраан ааха ду зауз абаҟа ашьақәыр-
гылара (ашкол аҟны аҧсуа литература 
акласс аартра ацхраара); Аӡҩыбжьатәи 
абжьаратәи ашкол ауадақәа руак аҟ-
ны Д.И. Гәлиа имузеи аартра (апоет ди-
ижьҭеи 100 ш. аҵра аиубилеи азгәаҭа-
раан ақыҭан ибиусҭ ықәыргыланы иаҧҵаз 
апарк аиҭашьықәыргылара); агәалашәа-
ратә монета «Д.И. Гәлиа – 150 ш.» аҭыжьа-
ра уҳәа егьырҭгьы.

Аҧсныҳәынҭшәҟәҭыжьырҭа аиҳабы Д. 
Наҷҟьебиа иазгәеиҭеит ашәҟәқәа рҭыжьа-
разы ахарџь  азҵаара  ӡбахар, ари ашықәс 
иалагӡаны рыхәҭак аҭыжьра шрылдыр-
шо. Ажурнал «Алашара» аредактор ха-
да А. Лагәлаа дазааҭгылеит Дырмит Гәлиа 
ахәыҷқәа ирызку иажәеинраалақәа ше-
иқәиршәаз, асахьақәа рыцҵаны иҭыжь-
зар ахәыҷқәа рзы ҳамҭа бзианы ишыҟа-
лоз.  «Аҧснымедиа» аиҳабы Р. Џьопуа 
игәаанагарала, Д.И. Гәлиа ииубилеи аз-
гәаҭара инамаданы амилаҭтә газеҭ «Аҧс-
ны» 105 ш. ахыҵра азгәаҭара ахәҭаны иа-
зыӡбоуп.  Агазеҭ «Аҧсны» аредактор хада 
А. Анқәаб хықәкыла дырзааҭгылеит аиуби-
леи аҳәаақәа ирҭагӡаны иазҧхьагәаҭаны 
ирымоу аусмҩаҧгатәқәа иреиуоу:  агазеҭ 
знысхьоу амҩа аазырҧшуа астатиақәа ре-
изга аҭыжьра, еиуеиҧшым ашықәсқәа раан 
аредакциа амаҵ азызуаз ажурналистцәа 
рфотосахьақәа еидызкыло аҭӡы аиҿкаара, 
аиубилеи акьыҧхь инарҭбааны анырҧшра, 
аешьаратә адыга жәларқәа рмилаҭтә га-
зеҭқәа рнапхгаҩцәа рааҧхьара уҳәа.  

Аҧснытәи аҳәынҭтелерадиоеилахәы-
ра ахантәаҩы И. Агрба, Аҧсны ажурна-
листцәа Реидгыла ахантәаҩы Р. Ҳашыг 
иазгәарҭеит иахәҭаны ишырҧхьаӡо аиуби-
леитә усмҩаҧгатәқәа акьыҧхьи, арадиои, 
ателехәаҧшреи рыла рыларҵәара, рӡырга-
ра, иара убас Дырмит Гәлиа ҳдоуҳатә культу-
раҿы иааникыло аҭыҧ алацәажәара. 

 Ргәаанагарақәа рҳәеит, ажәалага-
лақәа ҟарҵеит иара убас  Аҧсны акульту-
ра аминистр инапынҵақәа назыгӡо Д. 
Смыр, Аҧснытәи аҳәынҭуниверситет арек-
тор ихаҭыҧуаҩ Џь. Адлеиба, Аҧсуаҭҵаара 
аинститут аиҳабы А. Ашәба. 

Д. И. Гәлиа иҧсҭазаареи ирҿиаратә 
мҩеи аазырҧшуа ателефильм аҧҵара, 
атеатрқәа рҟны иҩымҭақәа ирылхны ас-
пектакльқәа рықәыргылара уҳәа ирацәоуп 
акомиссиа иалахәу ззааҭгылаз.

Аиқәшәара еихшьалауа, акомиссиа 
ахантәаҩы, Аҧсны Ахада Ихаҭыҧуаҩ Б. 
Гәынба даҩымсит, аиубилеитә рыцхәқәа 
рҵаки рымҽхаки ҳасаб азуны, амчқәа 
зегьы еилаҵаны, ҭакҧхықәрала иазнеины 
рҿаҧхьа ишьҭоу усмҩаҧгатәқәа ишыр-
хаҵгылаша. 

Аҵыхәтәан иазыӡбан иаарласны досу 
ражәалагалақәа шәҟәыла рышьақәырҕәҕәа-
разы, урҭ еиқәыршәаны аҳәынҭқарратә 
комиссиа ашҟа инарышьҭырц. 

В. Ажәанба

Ахацыркҩы илшамҭақәа 
шьардоуп

Ҩ-рыцхәк разгәаҭаразы

а м а з а р ауп, уаҟа аҟәшақәа аус руазар 
ауп, урҭ изланеи-ааиуа автомашьынақәеи 
абылтәи рыла еиқәыршәазар ахәҭоуп, 
аулафахәы роуазароуп. Еиқәыҧхьаӡоу 
зегьы  аибашьра ашьҭахьтәи ашықәсқәа  
раан еиҧҟьарада зынагӡара алмырша-
хаз ауп. 

Амилаҭтә  галереиаҿы иҵәахыз, 
амца иалаблыз  раҧхьаӡатәи аҧ-
суа сахьаҭыхҩы Алеқсандр  Шерва-
шиӡе-Чачба  иуникалтәу иусумҭақәа 
ргәаларшәара иазкыз алахьеиқәҵа-
ратә митинг мҩаҧган ианар ҩажәи 
ҧшьба рзы. Аҟәа ақалақь агәаны игы-
лоу  Алеқсандр Шервашидӡе-Чачба 
ибаҟа азааигәара еизеит ауаажәларра 
рхаҭарнакцәа, аҟазарауаа, аҿар. Ами-
тинг  далахәын  Аҧсны  Ахада  иусбарҭа    
анапхгаҩы Абесалом  Кәарҷиа. Иара   
иҳәеит,  аҳәынҭқарра  анапхгара ирыл-
шо зегьы шыҟарҵо аҟаза хәы змам   
иусумҭақәа ҿыц реидкыларазы. Дара  
маҷымкәан иҵәахуп Аҧсны анҭыҵ иҟоу 
ахатәы коллекциақәеи агалереиақәеи 
рҿы.  Иара убасгьы ишьақәыргылатәуп 
амца иалаблыз егьырҭ асахьаҭыхҩцәа  
русумҭақәагьы. Амитинг  аҿы  иқәгы-
лоз   зегьы  ирҳәон   амилаҭтә  галере-
иа  ҿыц аиҭашьақәыргыларазы   доусы  
илшо  ҟаиҵар шакәу. Ианаҭаху есна-
гь  ҳажәлар  иаадырҧшуаз аидгылара 
араҟа ишхымҧадатәу, ажәалагалагьы 
ҟаҵан доусы имч зықәхо  аҧара аизга-
разы. Иахьа  зышьақәыргылара  амуа,   
амашәыр  иахҟьаны  иццышәхаз  Аҧс-
ны  раҧхьатәи  асахьаҭыхҩы   Алеқсандр  
Шервашиӡе-Чачба  иусумҭақәа реиқәр-
хара  ахьалымшаз  азы,    аҟаза  ибаҟа  
амҵан  аҭамзаара шьҭарҵон амитинг иа-
лахәыз зегьы.

 Алеқсандр Шервашиӡе-Чачба иҭын-
ха аӡбахә анаҳҳәа, иазааҭгылатәуп  
аҵыхәтәантәи Аҧсны аҳцәа зыҩназ 
ахыбрақәа ртәгьы. Урҭ ахьыҟоу Аҟәа ма-
цара акәӡам, аха сыззааҭгыларц исҭа-
ху ахыбра Аҟәатәи ашьха азааигәара, 
Лашәриа имҩаду аҭыӡҭыҧ 5 аҟны игыло-
уп. «Вилла Чеми» ҳәа  изну ахыбра аҵа-
накуеит амилаҭтә-культуратә ҭынхақәа 
рахь. Ирацәаҩумашь уи ахьӡ ахьынтәа-
ауа здыруа ауаа, иаҭагылазаашьоузеи 
иахьа иара? «Вилла Чеми» Чачаа рыҩны 
хада ҳәа иашьҭан. Чеми ҳәа хәыҷыхьӡны 
иарҳәон Аҧсны аҵыхәтәантәи аҳ Михаил 
Шервашиӡе-Чачба иҧа – Гьаргь. Акыдҩы-

ла анҵан Гьаргь Чачба ихаҭа идҵала, зқьи 
жәшәи хәба шықәса рзы аҩны андыргы-
лоз. Ахыбра архитектор Франц Вильгельм 
Ковальски усҟантәи аамҭазы зыхьӡ на-
газ ргылаҩын. Иара иҿаҧхьа иқәыргы-
лаз адҵа наигӡеит. Илшеит аҩны иҭба-
а-ҭыцәу, аха убри аан мыцхәы идуум, 
илашоу хыбраны аҟаҵара. 

Ҩ-еихагылак иҟаз аҩны шкәакәа 
ду аҟны Гьаргь Шервашиӡе-Чачба 
иҭаацәа нхон 1918 шықәсанӡа. 
Аҵыхәтәантәи аҳ иҧа Гьаргь Чачба 
иҧсҭазаара даналҵ ашьҭахь аҩны 
иҭынхеит иаб иашьа иҧа Алеқсандр 
Константин-иҧа Шервашиӡе-Чачба. 
Иҭаацәараҿы иҟалаз агәырҩа хлымӡа-
ах ашьҭахь аҭыҧ аҧсахра иашьҭаз 
аҟазарауаҩ абас ала Аҧсныҟа даа-
нагоит. Иҧшәмаҧҳәыс, актриса На-
талиа Бутковскаиеи иареи Аҟәа иа-
адыртуеит «Вилла Чеми» азааигәара 
иҟаз  раҧхьаӡатәи асахьаҭыхратә школ. 
Аха, авиллаҿы дара акраамҭа инымхаӡе-
ит. Излагаз ареволиуциатә хынҭа-ҩынҭа-
рақәа ирыхҟьаны Аҧсны ҩаҧхьа иаан-
рыжьыр акәхеит. 

Ари даара иркьаҿу ҭоурыхуп. «Вил-
ла Чеми» мацара иазукыртә иҟоуп ха-
зы игоу материал дук. Аибашьраан иа-
ра ааха ҕәҕәа аиуит. Азганк иаахаз 
ахыршә иарбгеит. Аҩны аҭагылазаашьа 
уашәшәыроуп, иамоуп аиҟәарҷҷар-
сҭақәа. Инал Џьопуа иажәақәа рыла 
ҳаамҭазы уаҟа инхоит ҩ-ҭаацәарак. 
Дара ирацәажәахьеит, аҭагылазаашьа 
рарҳәахьеит, ҳәарада ирдыруеит иа-
гьеилыркаауеит изыҩноу ахыбра аҵа-
кы. Мап ацәыркӡом, иақәшаҳаҭуп уи 
адәылҵра, аха иҟаӡам алшарақәа дара 
даҽа уадақәак рыҭаразы.

 Абас ала ҳазлалагаз аҿы ҳаиҭа-
анагоит. Аилкаара ыҟоуп, агәаҳәара 
ыҟоуп. Иҟам алшареи аҭагылазаашьа 
аиҕьтәразы ацхыраареи роуп. Амца иа-
лаблыз Алеқсандр Шервашиӡе-Чачба  
иусумҭақәа  раҟараҵәҟьа акәымзар-
гьы, ҳҭоурыхи ҳкультуреи рзы инаваҟәа-
ло аҵакы амоуп ари ахыбра, иахьа уи 
ацәыӡразы акгьы ҳагӡам. 

Ҳәара аҭахума амилаҭтә культуратә 
доуҳатә ҭынха  инықәыццышәаа ацара 
зегьы еицаҳзеиҧшу гәхьаауп. Ицәырҵуа 
азҵаарақәа рацәоуп, аха урҭ реилырга-
ра знапы иану   ҷыдалатәи  аусбарҭақәа  
ыҟоуп, ирҳәо ҳаҧеиҧшып, анаҩстәи ал-
каақәа рыҟаҵарзы. 

Аԥсны Ахада Аслан Бжьаниа 
инеиҵыхыз аилацәажәара мҩаԥигеит 
Аиҳабыра иалоу, араионқәа рхадарақәа 
реиҳабацәа, Жәлар Реизара адепутатцәа, 
алархәны – иаанацҳауеит Аҳәынҭқарра 
Ахада ипресс-маҵзура.

Аиԥылара аартуа, атәыла Ахада иали-
кааит 2024 шықәсазы амчра амахәҭақәа 
зегьы русура ахырхарҭа хадақәа. Урҭ 
еиқәышәшәа русура иахьыԥшуп Аԥсны 
атәылауаа рыԥсҭазаара аҩаӡара ахаҭаб-
зиара.

«Ирӷәӷәатәуп хыхьынтәи ҵаҟанӡа ам-
чра. Акырӡа ирмаҷтәуп аӡбамҭа адкыла-
ра инаркны уи аԥсҭазаараҿы анагӡара 
аҟынӡа ирыбжьало аамҭа», – иазгәеиҭе-
ит Ахада.

Аԥсны атәылахьчара арӷәӷәара – аус-
нагӡатә хадақәа ируакуп. Уи аҭыԥ ақәҵа-
ра залыршахом иӷәӷәоу аекономика ада. 
Аслан Бжьаниа атәылахьчара аминистр 
инапы ианиҵеит иахьынӡауа алшарам-
чқәа ихы иаирхәаларц, убрахь иналаҵа-
ны урҭ иоуларц стратегиала ҳҩыза – Уры-
стәыла аҟнытә. 

«Акырӡа аҵанакуеит аҭагылазаашьа 
аилкаара, уи ахылаԥшра , ишырҳәо аиԥш, 
аҭыԥқәа рҟны», – иҳәеит Бжьаниа.

Атәыла аекономика акырӡа арӷәӷәа-
ра алшароуп ақыҭанхамҩа арҿиарала, 
уи аҩаӡара ҿыц ахь акылгарала. Абри 
алыршахар ауеит Аԥсны азы асубтропи-
катә культура ҿыцқәа раарыхра иаҭаху 
хшыҩзышьҭра азухар.

«Адгьыл ианакәызаалак ауаҩы 

дныҟәнагоит, акриҿанаҵоит. Иалыр-
шатәым адәқәа аҳаскьын, агәам-сам 
рхырҵәара», – иҳәеит Аслан Бжьаниа, 
ақыҭанхамҩа аминистр Беслан Џьопуа 
ихы наиқәкны.

Ахада ҷыдала иаҵишьит атранспорт-
тә инфраструктура арҿиара аҵакы. Абри 
аганахьала хырхарҭа хаданы иҟалароуп 
аҳаир баӷәаза «Аҟәа» аргылара. Уи иара 
убас иҟаз зегьы дрыԥхьеит абри апроект 
анагӡара зегь рыла иацхрааларц, избан-
зар ари стратегиала аҵак ду амоуп атәы-
ла аекономика аиӷьтәразы.

Атәылаҿы аусурҭадара апробле-
ма уаанӡа аиԥш иҵарны ишыҟац иҟоуп, 
зыԥшрак ҳәа ҟамҵакәа аҭыԥ иқәҵатәуп. 
Аусурҭа ҭыԥқәа раԥҵара аекономикатә 
бзазаратә ҭагылазаашьа ашьҭыхра маца-
ра аасҭа иҵегьы аҵак ду амоуп. 

«Аус зымуа ауаҩы ҳтәыла аӷацәа иа-
армарианы дыртәыртәуеит, уи дуашәшәы-
роуп, анахьгьы, арахьгьы дурхар ауеит. 
Ауаҩы аус даҿызароуп», – иҳәеит Ахада.

«Инырхуа афымцамч ахәшәара 
аҩаӡара ашьҭыхра аенергетикцәа рзы ма-
цара акәымкәа, араионқәеи ақалақьқәеи 
реиҳабацәа рзы уснагӡатә хаданы иҟала-
роуп. Урҭ, дара рганахьала, абри азҵаа-
ра аҭыԥ ақәҵараҿы хаҭала аҭакԥхықәра 
иаҵагылароуп», – иҳәеит иара.

Иара убас аиԥылараҿы ишьҭыхын ату-
ризми, аекономикеи, асоциалтә еиқәыр-
шәареи рганахьала иҟоу апроблемақәа.

Аҵыхәтәаны Аҳәынҭқарра Аха-
да ҩаԥхьа иазгәеиҭеит Аԥсны атәылау-
аа ринтересқәа рымаҵ зуа аусбарҭақәа 
зегьы рҳәоу еиқәыршәаны хырҳарала 
русеицура аҵак ду шамоу.

Хыхьынтәи ҵаҟанӡа

Иалкаауп ахырхарҭа хадақәа

Амҟәыба еснагь аӡы аанагаӡом
(Алгарҭа)

 d Ианвар 28 рзы Р. Гәымба ихьӡ зху 
Аҧснытәи аҳәынҭқарратә филар-
мониаҿ имҩаҧысит Ҭенгиз Џьопуа 
исценариала иҭыху зметраж кьаҿу 
афильм «Агәаартра» апремиера.

 Аҧсны Аџьынџьтәылатә еибашьра 
еилгеижьҭеи 30 шықәса аҵра инамаданы 
иҭыхын  афильм. Уи азкуп аибашьраҿы 
аби ани  15 шықәса зхыҵуа рыҷкәын-
заҵә, абџьар шьҭыхны еибашьра заб иц-
цаз иҭахара. Аҷкәын ихаҿсахьа ҳбаӡом, 
аха автор иааирҧшуеит ан лыблақәа  
ирхубаало ахьааи алаҕырӡи зцу агәырҩа, 
лыҷкәынзаҵә ицәыӡра.

Аҧсны Аџьынџьтәылатә еибашьра 
атемала Аҧсны акультура аминистрраҟ-
ны еиҿкаан аконкурс. Уаҟа ирыдкылан 
аҿахәҳәагақәа жәба. Урҭ рахьтә аҧхьахә 
агеит «Агәаартра» асценариа. 

Апремиера ахәаҧшцәа идыр-
бахаанӡа «Агәаартра» асценариа ав-
тор, арежиссиор Ҭенгиз Џьопуа иҭа-
буп ҳәа реиҳәеит еизаз зегьы, аамҭа 
ҧшааны иахьымҩахыҵыз. Дазааҭгы-
леит аибашьра атемала иҭыхтәу шы-
рацәоу, еиҳараӡак афырхацәеи 
аҭыҧҳацәеи ргәымшәарақәа, урҭ рхаҿ-
сахьақәа раарҧшразы. Аха ус, унадых-
хылан ишузҭымхуа, ахарџьи адгылареи 
шаҭаху. Убри азы даара ишазхәыцу-
аз аибашьра атемала иаадырҧшыр 
ирҭахыз. Анаҩс  иҩуеит асценариа аби 
аҧеи еибашьра иахьеиццо иазкны. Аха 
ахәыҷы дзыхынҳәуам иҩныҟа.  Иубарҭо-
уп ан лҧазаҵә иҭахара шлыдылкылаз, 

лыблақәа ирхыз ахьаа, уи лхымҩаҧ-
гашьа. Ан  лроль хада налыгӡоит  зыҩаӡа-
ра ҳараку актриса Милана Ломиа.

Иазгәеиҭеит арольқәа рынагӡараҿы, 
даара иҕәҕәаз аб - ироль дшыхәмаруаз 
Саид Лазба, иара убас иалахәуп актиор 
қәыҧш Леван Габелиа, Нодар Ҵәыџьба. 
Афильм аҿы ихәмаруа рыдагьы, иҭабуп 
ҳәа иеиҳәеит, уи аҭыхраҿы аџьабаа збаз  
аоператор Џьано Ҵурҵумиа. Дазааҭгы-
леит афильм аҭыхра аџьабааи, ахарџь 
дуи шацу. Уи аҿы ацхыраара ду ҟанаҵе-
ит акультура аминистрра, иара убас афи-
нансқәа рыла адгылара рызҭаз, хаҭала 
иҭабуп ҳәа реиҳәеит: «Аквафон» аила-
заара, «Вина и воды Абхазии», «Амра-
банк», «Абхазтоп». Иҳәеит, аҧхьаҟагьы 
Аҧсны акультура аминистрра аибашьра 
атемала аконкурсқәа еиҿнакаалап ҳәа 
игәы ишаанаго.

 Зметраж кьаҿу афильм апремиера 
«Агәаартра» аекран аҿы ицон ҩынеижәа 
минуҭ иназынаҧшуа.

Стелла Сақаниа

Апремиера – «Агәаартра»

Аибашьреи ацәыӡреи

 d Адунеи ажәларқәа зегьы реиԥш, 
ҳажәларгьы жә́ытә-натә аахыс иры-
моуп: рбызшәа, рҵас, рқьабз, рҟаза-
ра… даҽа милаҭк иалазмырҩашьо. 
Аҟазара уи доуҳатә культуроуп, 
ауаҩытәыҩса иԥсҭазаара иахәҭа-
куп, аҵакы адунеиаҿы инарҵаула-
ны иахәаԥшуеижьҭеи  акырӡа ҵу-
еит.  

Адоуҳа амч ахархәарала иа-
накәызаалак ауаажәларра рыбза-
зара еиҿыркаауан. Амилаҭтә хаҿра 
шьақәзырӷәӷәо аҟазараҵла  амахәҭа 
жәпақәа ируакуп ажәлар рашәаҳәа-
реи рыкәашареи.

Збаҩхатәра ҳаракыз аԥсуа компо-
зитор ду  Ражден Гәымба «ашәа 
зхылҵыз  рышьҭыбжь ахазароуп, 
рдацқәа амазароуп» иҳәахьан иқәгы-
ларақәа руак аҟны. Ааи, аԥсҭазаара 
злеибарку аганрацәа ирыбжьгоу цҳа-
уп ажәлар рашәеи рыкәашареи. Урҭ 
абиԥарақәа еимаздо ҟазаратә хәыр-
бӷьыцқәоуп, аԥсҭазаара аӡеибафареи 
аҭышәынтәалареи ирылиаауа ҭоурыхтә 
ҿахәҳәагоуп  ҵабыргыхаҭаны.

Иԥсабаратәу бжьы рацәала еила-
соу, ҳажәлар рдоуҳа ҳарак иахылҵыз 
ашәаҳәареи акәашареи адунеи 
ахьынӡанаӡааӡо аӡыргаразы рылшамҭа 
шьардаӡоуп, 1948 шықәсазы, Аԥсны 
жәлар рырҿиара Аҩнаҟны, иналукаа-
ша Аԥсны акультура аусзуҩ Иван Кор-
туа инапхгарала еиҿкааз, ақәра ду змаз 
аԥсуа быргцәа рашәаҳәареи  рыкәаша-
реи  рансамбль «Нарҭаа».

Ансамбль аиҿкаара машәырны иҟа-
лаз усым, уи иаԥырхагаз шмаҷмызгьы. 
Ишдыру еиԥш,  урҭ ашықәсқәа раан 
аԥсуа доуҳа иадҳәалоу иарбанзаалак 
азхьаԥшра акәым, аԥсышәала ацәажәа-
раҵәҟьа  иақәиҭыртәуамызт ашколқәеи 
аҳәынҭқарратә усбарҭақәеи рҟны. Аха, 

Қырҭтәыла  имҩаԥнагоз  ахәаҽратә по-
литика  аҿагыларатә қәԥара амилаҭтә 
хдырра ашьақәырӷәӷәара еиҳагьы 
иахәон, амилаҭтә доуҳа есааирагьы 
игәцаранакуан. Шьаҿа-шьаҿала даҽа 
жәларык рыҽрыламырҩашьакәа, аҭо-
урыхтә аамҭеикәшара рҽаламырӡуа 
иааиуан аԥсуа жәлар.

Еицырдыруа Ромен Ролан 
«иџьашьахәыз аԥсуа кәашара» ҳәа 
ззиҳәази, инапаҵаҟа иҟаз акыр 
ажәларқәа рбызшәақәа рыла ицәажәоз 
Понтитәи  аҳәынҭқар Митридат VI аԥс-
шәа аҵара игәазырԥхаз, аԥсуа ашәеи 
ирымоуп иҵабыргны илаԥшхырԥагоу 
амч. Урҭ ауаҩы ирҭоит аԥшӡара, ила-
рааӡоит ауаҩра, ацқьара, идырҵаруе-
ит ихшыҩ.

Аԥсны ахьӡ-аԥша адунеи иах-
зырҵәаз абыргцәа рансамбль 
анеиҿкааха инаркны аамҭа кьаҿк иа-
лагӡаны ахьӡ шьҭыҵит. Нарҭаа дуқәа 
рхылҵшьҭрақәа еидызкылоз аетногра-
фиатә хор аилазаараҿы иҟан  зықәра 
шәышықәса иреиҳаз жәохәҩык, 95 
ш. инаркны 100 ш. рҟынӡа зхыҵуаз 
жәеизаҩык, даҽа ҩажәаҩык инарзы-
наԥшуа 75-95 шықәса ирыбжьанаку-
аз. «Ҳара ҳаԥсуаауп, ҳаԥсуара Анцәа 
иумырӡын» ҳәа, акеҩҳәа ажәытәӡатәи 
аԥсуа шәақәеи акәашарақәеи нагӡо, 
Аԥсни уи анҭыҵи рықәгыларақәа 
рышьҭахь, ахәаԥшцәа ҳаҭыр дула, кы-
раамҭа ирхаҵгыланы рнапқәа рзеи-
нырҟьон, абыргцәа еилҟьа-еилӷәыцәӡа 
рҟазара аарԥшышьа џьашьо.

Аԥхьатәи аамҭақәа рзы аԥсуаа 
рыҟамзаара  еиӷьазшьоз амчрақәа 
ирыбзоураны ԥықәсыларақәак ирыни-
азаргьы, 1954 шықәса нахыс ԥымкрада 
аусура иацнаҵеит ансамбль. Уи аԥсуа 
бызшәа, аԥсуа ҟазшьа, инеизакны аԥ-
суа жәлар ирхаҿраны, ирҿахәҳәаганы 
иҟалеит. Анцәа игәаԥханы иишаз аԥсуа 
быргцәа зегьы иеилыркаауан инарыгӡо 
хәызмаӡам аус аҭакԥхықәра ду шацу. 
Урҭ рахьтә дыҟамызт ижәлар гәакьа 
рдоуҳа аӡыргара  иацәхьаҵуаз,  хатәы 
еилахарак ҽыҵгас иҟаҵаны.

Ансамбль аԥҵаҩы Иван Кортуа иаа-

лырҟьаны идунеи  аниԥсах, напхгаҩыс 
даиуит еицырдыруа аԥсуа  компози-
тор Кәасҭа  Ченгелиа. Уи инапхгара-
ла 1973 шықәсазы Венгриа имҩаԥы-
сран иҟаз Адунеижәларбжьаратәи  
ашәаҳәареи акәашареи рконкурс 
алахәхаразы, Асовет Еидгыла аҟнытә  
ицараны иҟаз агәыԥқәа ирхыԥхьаӡа-
лахеит аԥсуа быргцәа рансамбльгьы. 
«Ас еиԥш зыҩаӡара ҳараку аицлабрахь 
рцара аԥсам ҳәа агәаанагара змаз  
шмаҷҩымзгьы, уаҟа  урҭ рықәгылара 
иуникалтәу ҳәа иԥхьаӡаны, аӡбаҩцәа 
иеиҳаӡаз аҳамҭа «Ахьтәы каԥкаԥ» ра-
наршьеит. Уи, ансамбль ахьӡи  аҳаҭы-
ри  еиҳагьы иҳаранакит.

1980-1990 ашықәсқәа раан ан-
самбль, ишырҳәо еиԥш, хҭацәыха ама-
мызт, ирацәан ироуаз ааԥхьарақәа. 
Ацарагьы мап ацәыркуамызт, егьа 
ирцәыуадаҩзаргьы ирындырԥшуа-
мызт рааԥсара, еснагь илахҿыхын, рус 
«ԥшьа» ишаҿыц иаҿын.

Ансамбль аусура маҷк иеихсыӷьит 
1989 шықәсазтәи ахҭысқәа рышьҭахь.  
Анаҩсгьы, аҭагылазаашьақәа  рацәак 
еиӷьымхаӡакәа аԥсуа жәлар рџьынџь-
хақәиҭратә еибашьра иалагеит. Аха, 
ари  агәаҟра бааԥсы аамҭазгьы адунеи  
иардыртәын аԥсуа жәлар аӡәгьы иши-
зықәымхуа. Уи арҵабыргра амҩақәа  
иреиуан, иагьырхадан доуҳалатәи 
ахӡыргара, ианакәызаалак агәкажьра 
зцәаҩам ҳажәлар рыбжьы ҿаца аргара. 
Убри азоуп 1993 шықәсазы аибашьра  
шеилымгацызгьы, «Нарҭаа» Герма-
ниа имҩаԥысуаз адунеи ажәларқәа 
рфольклортә фестиваль ахь амҩа 
изықәлаз. Усҟан Аԥсны Мрагыларатәи  
ахәҭахьтә абыргцәа ралахәхара зал-
шомызт аҟнытә, Гәдоуҭеи Гагреи рра-
ионқәа рҟнытә иҟаз жәиԥшьҩык рыла 
акәхеит ансамбль злашьақәыргылахаз. 
Ансамбль аилазаарахьтә абжаҩык ры-
ла шакәызгьы ишеиҿкааз, ибзиаӡаны 
инарыгӡеит  рықәгыларақәа. Имҩаԥы-
суан урҭ Германиатәи ақалақьқәа акыр 
рҟны, иҟалалон ҽнак иалагӡаны ҩын-
тә ақәгылара анрықәшәозгьы, аха  
ахәаԥшцәа рхы-ргәы атҟәара рылше-
ит, реилҟьашьеи рлафҳәашьеи рыла. 
Анаҩс, 1994 шықәса март азы ааԥхьа-
ра роуит  Голландиаҟа, уахьынтәгьы 
аџьшьара ҳаракқәа рыманы ихынҳәит 
Аԥсныҟа.

Уи анаҩс, изыхҟьазаалак ансамбль 
аусура  аанкылахеит. Ииашаны иаз-
гәалҭоит аҟазараҭҵааҩ А.Гәымба «да-
ара иуадаҩуп иахьа «Нарҭаа» уан-
рызхәыцуа, урҭ аҭоурых иазынхаз роуп 
ҳәа  ахаҿы аагара».

Ансамбль аҭоурых, аԥсуа доуҳатә 
культура аихаҳареи аӡыргареи рус аҿы 
рлагалеи, алахәцәа хаҭа-хаҭала рых-
цәажәареи иазикит «Ишәаҳәоит  аԥсуа 
быргцәа рансамбль «Нарҭаа»» зыхьӡу 
ишәҟәы, еицырдыруа аҟазараҭҵааҩ 
Алықьса Аргәын.

Ансамбль «Нарҭаа» инанагӡоз 
ашәақәеи акәашарақәеи иргәылубаа-
уан зҭоурых азқьышықәсақәа иргәыла-
соу ҳажәлар ргәеисра. Иахьагьы, рыԥсы 
ҭоуп урҭ ҳҳәар ҳалшоит мҩашьарада,  
ииашоуп еиҳараӡак иахьынтәҳаҳауа, 
иахьынтәаабо шамахамзар абжьҭаҩқәа 
мамзаргьы авидеоҭыхымҭақәа  рҟнытә 
шакәугьы, ҳажәлар рыгәқәа ирхьысуе-
ит иԥеиԥш еиқәырхаганы. Урҭ аԥсуа 
идоуҳатә дунеи иахаҿроуп, уи иҭо-
урых, идац-ԥашә иахьтәы баҟақәоуп 
наӡаӡа, насгьы Анцәа ду иџьшьаны иҟо-
уп урҭ абыргцәа хатәрақәа рышәшьы-
ра иааӡаз, ркәал казмыршәуа, дара 
зҿыз аус «ԥшьа» змардаз, ахааназгьы 
ари  адгьыл иаԥшәымазаауа Нарҭааи 
Абрыскьыли рхылҵшьҭра.

«Ахьтәы каԥ-каԥ» 
амҵәыжәҩақәа 

Ансамбль «Нарҭаа» –75 ш.
Ахра Анқәаб

Ашәҟәыҩҩы, апублицист Шамиль 
Ибрагим-иҧа Хокерба диит (20.01.1899) 
Аҧсны, Аҟәатәи аокруг Кәыдрытәи 
аучастка (иахьатәи Очамчыра араион) 
Очамчыра ақалақь аҟны – иԥсҭазаара 
ҿахҵәеит Лагодехи, Қырҭтәыла, 1942 ш.). 

Аҵара иҵон Очамчыратәи ҩ-класск-
тәи ашкол аҟны (1908-1911), ашьҭахь 
– Очамчыра ақалақь ҧшь-классктәи 
ашкол аҟны (1911-1915). 1916 ш. дҭа-
леит Аҟәатәи арҵаҩратә семинариа. 
Ҩышықәса рышьҭахь акомпартиа дала-
леит. 1920 ш. аҧсуа жәлар рхақәиҭратә 
қәҧара дахьалахәыз азы ақырҭуа 
мчрақәа ддырбаандаҩит. 1921 ш. март 
мзазы, Аҧсны Асовет мчра анышьақәгы-
ла доужьын. Аҧсны Аревком Кәыдрытәи 
ауезд адгьыл аҟәша аиҳабыс дҟарҵеит. 
1924-1928 шш. рзы аҵара иҵон Қарҭтәи 
аполитехникатә институт ақыҭан-
хамҩатә факультет аҟны. Аҧсныҟа да-
ныхынҳә аусура далагеит Аҧснытәи 
ақыҭанхамҩатә Центр агроном хадас 
(1933 ш. азынӡа). 1933-1935 шш. раан – 
Гәдоуҭа араион аҟны асовнхара деиҳа-
бын, ашьҭахь – 1939 ш. азынӡа Аҧсны 
адгьыл азы Жәлар Ркомиссариат агро-
ном хадас дыҟан.

Қырҭтәыла Аҧсны имҩаҧнагоз ами-
лаҭеилыхратә политика даҿагыланы иа-
артны дықәгылон. 1941 ш. Аџьынџьтәы-
латә еибашьра Дуӡӡа алагара мызқәак 
шыбжьаз, харада ахара идҵаны дырба-
андаҩын, Аҧснынтә ддәықәҵан Лаго-
дехиҟа (Қырҭтәыла). Шықәсык ҵаанӡа 
араҟа, абахҭаҿы иҧсҭазаара далҵуеит.

Дыриашан 1956 шықәсазы. 1978 ш. 
иҧсыбаҩ Лагодехинтәи Аҧсныҟа иа-
аган, анышәгьы дамардеит Очамчыра.

Ш. Хокерба ирҿиамҭақәа жәпакы 
еиқәымхаӡеит. Инапы злакызаалакгьы 
алитература дацәхьаҵны иҟамлацызт. 
Ашәҟәыҩҩы ирҿиара ианазхьаҧш дан-
дыриаша ашьҭахь ауп.

Раҧхьатәи иажәеинраалақәа иҩит 
1916 шықәсазы («Сҩызцәа», «Аҵара 
ҵала арҧыс», Анцәа илҧха шәоуааит, 
аҿар», «Аӷьыч»). Абри ашықәс азы иҩит 
раҧхьатәи иажәабжьгьы. Ажәабжьқәа 
иҩуан афольклортә сиужетқәа шьаҭас 
иаҭаны. Р. Хә. Қапба игәаанагарала, Ш. 
Хокерба раҧхьаӡа акәны аҧсуа ли-
тература иалеигалеит «ажәабжь-лакә» 
(Қапба Р. Хә. «Шамил Хокерба. Иҧсҭа-
заареи ирҿиареи», Аҟәа, 2003).

Ш. Хокерба иажәеинраалақәеи иста-
тиақәеи ркьыҧхьуан агазеҭқәа «Аҧс-
ны» (1919-1920), «Аҧсны ҟаҧшь». 
Ирҿиамҭақәа еизганы хазы шәҟә-
ны иҭыжьын В. Ҳ. Конџьариа лыбзо-
урала, Аҟәа, 1963 шықәсазы (аизга  
еиҭаҭыжьын 1981 шықәсазы). Апоет 
иажәеинраалақәа агәылалеит «Аҧсуа 
поезиа антологиа. ХХ ашә.» (Аҟәа-Моск-
ва, 2001, аиҭаҭыжьра – Аҟәа-Москва, 
2009).

Аҧсшәахь еиҭеигеит ақыҭанхамҩеи 
амедицинеи ирыҵанакуеи егьырҭ 
аусумҭақәеи.

Шамил Хокерба диижьҭеи 
125 ш. ҵуеит

Аиаша азықәԥаҩ

Ахьҭа ӷәӷәа иҟазгьы иннамкылакәан 
А. Вампилов иҩымҭа «Аԥеиҳаб» иалхыз 
аспектакль апремиерахь инеиз аҟаза-
ра абзиабаҩцәа С. Ҷанба ихьӡ зху Аԥ-
суа Аҳәынҭқарратә драматә театр азал 
дырҭәит.

Ахәаԥшцәа ргәы хыҭ-хыҭуа из-
зыԥшыз, Аҳәынҭқарратә аҿар те-
атр актиорцәа аԥардақәа анааимҟьа 
лассы асценахь иаацәырҵит. Азны-
казы, ахәаԥшцәа рыԥсы ӡаны ак-
тиорцәа рықәгылареи урҭ рдиалоги 
иазыӡырыҩуази рыла азал лыхҿых-
хеит, ахәаԥшцәа ргәалаҟазаара еиҳа- 
еиҳа ишьҭыҵуа, лассы-лассы рыччаб-
жь азал иҩныҩуан.

Акомедиа «Аԥеиҳаб» аус адулара-
зы иааԥхьаз Урыстәылатәи арежиссиор 
Н. Николаева мызки бжаки аус здылу-
лоз апремиера қәҿиарала имҩаԥысит, 
ахәаԥшцәа ибзианы ирыдыркылеит. 

Акомедиаҿы амц аҭыԥ шамоугьы, аб-
зиабареи агәыбылреи аԥыжәара ргоит.

Акомедиаҿы иаарԥшу аҭаацәара аҟ-
ны уаҩы ибарҭоуп, аҳәоуеиқәымшәареи 
аилибамкаареи реиԥш, аихӡыӡаареи 
агәыбылреи. Аспектакль аҟны мыцҳәа-
рыла ахыԥхьакырҭа зҭаххаз астудент 
Бусыгини уи иҩыза Сильвеи аҵыхәтәа-
ны рымц ааԥшуеит. Аха, амц аҳра ауа-
наҵы зхы ыҵызхыз агәыбылреи абзи-
абареи аиааира ргеит. Зҩыза иҵыхәала 
ԥеиҳабс зхы ҟазҵаз астудент Бусыги-
ни уи «иаҳәшьахаз» Нинеи абзиаба-
ра рыбжьалеит. Аб Сарафанов иакәзар, 
ихатә хшара иеиԥшҵәҟьа бзиа диам-

хабеит, игәрагьы игеит астудент Бусы-
гин. Ажәакала, аспектакль аҵыхәтәа 
бзиахеит, амц аҵыхәа ԥҵәеит, аҭаацәа 
ҭышәынтәалеит.

Ари апремиера аҟны арольқәа на-
рыгӡоит 7–ҩык актиорцәа: Сарафа-
нов – Аԥсны зҽаԥсазтәыз артист Аслан 
Анқәаб, Бусигин – Ахра Кәарҷиа, Силь-
ва –  Вадим Абыхәба, Кудимов – Мдар 
Сақаниа, Нина – Есма Шуген, Макар-
скаиа – Диана Абыхәба, Васенка – Ле-
он Барчан.

«Аԥеиҳаб» аԥсшәахь еиҭеигеит 
апоет Геннади Аламиа, асахьаҭыхҩы–
анагӡаҩыс дыҟоуп Гарри Дочиа.

Апремиера 

«Аԥеиҳаб»

Алиса Гәажә-ԥҳа

Ажьырныҳәамза 13 – 14  рзы 
Москва имҩаԥгаз аҟазара аду-
неи ачемпионат «Адунеи аҟаза-
ра» иахәҭакыз жанр рацәала еилаз 

жәларбжьаратәи афестиваль  «Ли-
деры России» аҟны, Едуард Бебиа 
ихьӡ зху Аԥсны аҳәынҭқарратә акәа-
шаратә ансамбль «Шьараҭын» аҿы 
иаԥҵоу ахәыҷтәы ахореографиатә 
студиа, Аԥсны зҽаԥсазтәыз артистка 
Анжела Дбар напхгаҩыс дызмоу 
«Иааирума» иреиҳаӡоу аԥхьахә 
«Гран-при» иахьаԥсахаз, иалахәын 
убасгьы  ҳешьаратә жәларқәа ире-
иуоу аедыгьақәа рхаҭарнакцәагьы, 
Адыге-Хабль араионтә культуратә 
хан аҿы иаԥҵоу  ахәыҷтәы ахорео-
графиатә  гәыԥ  «Радуга» ҳәа хьӡыс 

измоу. Уи напхгаҩыс дамоуп Абдоко-
ва Инесса Хазраил-иԥҳа. Аицлабра 
аҟны ансамбль  «Радуга» иқәдыргы-
лаз: авальс «Нежность», ҳаамҭазтәи 
акәашара «Коралловый феерверк», 
адебиуттә кәашара «Девичий танец» 
рзы иранашьан афестиваль аԥхьахә 
I аҩаӡара. 

   Адыге-Хабль араион ахадара 
аиҳабы Астежев Мухтар Темир-Бу-
лат-иԥа ахәыҷтәы ансамбль  «Раду-
га» ирыдиныҳәалеит, ирзеиӷьишье-
ит аԥхьаҟагьы аизҳара, ақәҿиара 
дуқәа.

Аҿарацәа 
реихьӡарақәа
Зҟазара ҳараку

Саида Ҳаразиа



Шәаԥхьа зегь раԥхьа

 d Аԥсны аҳҭнықалақь Аҟәа… 
Аибашьра ҟалаанӡа ари ақалақь 
ԥшӡаҿы инхоз аԥсуаа хыԥхьаӡарала 
имаҷын. Еныкь Ҭодиа Шәлиман-иԥа 
еицырдыруаз, ипатриотыз, зыхьӡи 
зыжәлеи еидкыланы ирҳәоз аԥсуа 
хаҵан.

Аԥсны ицоз аполитикатә еибырхха-
рақәа еснагь дрылахәын. Жәлар рфо-
рум «Аидгылара» далан. Иара Аҟәа 
ақалақь аҟны дынхон. Иҩны еснагь 
анеи-ааии агмызт. Иԥшәма Ҵәыџьба 
Аннеи иареи рҳәоу еибыҭаны еицын-
хон. Аԥацәа ҩыџьа рхылҵит: Џьансыхәи 
Рамази. Урҭ Н. Лакоба ихьӡ зху Аҟәатәи 
абжьаратә школ иоушьҭымҭацәан. Ран 
Ҵәыџьба Анна Аҟәатәи ақыҭанхамҩатә 
институт аҟны ҳасабеилыргаҩыс дыҟан. 
Ҭодиа иара убри аинститут аҟны ан-
хамҩа аҟәша деиҳабын.

Еныкь Ҭодиа иԥсадгьыли ижәлари 
рахь имаз абзиабара ҵаулан, ицқьан. 
Уи 1989 ш. аизараҿы ақырҭцәа Аԥсны 
имҩаԥыргоз аполитика хәымга, иаахт-
ны даҿагылеит, дақәыӡбеит. Уи ашьҭахь 
акырӡа ддыргәамҵит, нас дҭаркит. Аҟәа, 
Дранда, Қарҭ–шықәсыки хымзи дҭакын. 
Иҭаацәа дахьҭакызгьы ииашаны ирыз-
дыруамызт. 

– Убри аамҭазы, – иҳәеит Еныкь Ва-
ниа, ҳаҳәшьаду Еныкь – Дараселиа Бу-
ца лыҷкәын Витали Дараселиа Урыстәы-
ла дыӷәӷәаны дыҟан. Арратә чынкгьы 
иман. Убри иҩызцәа иманы даан, Ҭо-
диагьы иҵегь имаҷымкәан аԥсуаагьы 
роужьраҿы ацхыраара ду ҟаиҵеит. Убас 
аԥсуаа зегьы ҳгәы иалаз ахьиҳәаз дах-
дырҟьеит!.. Даноурышьҭ ашьҭахьгьы 
усурада даанхеит… Ихигаз рацәан…

Еныкь Џьансыхә Ҭодиа-иԥа 1963 
шықәса абҵарамза 25 рзы Аҟәа ақа-
лақь аҟны диит. Аҟәатәи абжьаратә 
школ даналга Днепропетровсктәи 
Аҳәынҭқарратә университет афилоло-
гиатә факультет дҭалеит. Заанаҭла аурыс 
бызшәеи алитературеи алихит. 1985 
ш. ԥхынгәымза ҩба рзы ауниверситет 
далгеит. Ауниверситет данҭаз аамҭазы 
Киев абламбаратәи аҟәша ашәарҭа-
даратә факультет аҟны аинститутгьы 
хьыӡла-ԥшала ихиркәшеит. Ҩ-дипломк 
иманы Аԥсныҟа дхынҳәит. Еныкь Џьан-
сыхә Ҭодиа-иԥа аибашьра Аԥсны иа-
лагаанӡа, иара дзылгаз, бзиа иибоз 
ирҵаҩцәа рҵаҩыс дынрывагылахьан.

Аԥсны Аџьынџьтәылатә еибашьра 

ианалага Ҭодиа иԥацәеи иареи Аҟәа 
рыҩны иҟан. Иԥшәма Анна аибашьра 
ҟалаанӡа лыԥсҭазаара далҵхьан. Аҟәа 
ааныжьтәуп ҳәа аԥсуаа ианырҳәа, Ҭо-
диа ихахьгьы иааигар иҭахымызт. Аҟәа 
ақалақь ақырҭцәа рымҭаразы илшоз 
зегьы ҟаиҵеит, аха уи зегьы башахе-
ит. Ҭодиа иԥацәеи иареи 45-мшы Аҟәа 
рыҩнаҿы иҟан.

–Ҳара, - иҳәеит Ваниа Еснаҭ-иԥа, зны 
Ҭодиа дыршьит ҳәа ҳаҳаит… Иҟаҵәҟьаз 
аиаша ҳаздыруамызт. Ашьҭахь Кобахьиа 
Беслан напхгара зиҭоз акомиссиа ала 
Ҭодиа иҭаацәеи иареи Аҟәа иалган. Урҭ 
ақалақь Аҟәа ирхыргаз агәаҟрақәеи 
арыцҳарақәеи Ҭодиа иаҳзеиҭеиҳәеит, 
аҩра акәым рзыӡырыҩра даара иуа-

даҩуп… Саԥыҩланы исҳәар сҭахуп, 
иахьа иаанханы иҟоу Ҭодиа-иԥа Рамаз 
уи аҭагылазаашьа даара ишиныԥшыз, 
ишиқәыӷәӷәаз. Ҭодиа иахьа иҷкәынцәеи 
иареи еиҵаҩҩы инхозаарын…

Еныкь Ҭодиа Шәлиман-иԥа, Аҟәа-
нтә иалганы ишыргаз еиԥш адырҩаҽ-
ныҵәҟьа Гәдоуҭатәи аштаб ахь дцеит. 
Иҟаз збоз иԥеиҳаб Џьансыхә иашьцәа 
Мгәыӡырхәаа ахьыҟаз днеит. Урҭ 
ркомандаҿы акыраамҭа дыҟан. Ко-
мандирс Дбар Валери (Фата) Қьаа-
мын-иԥа дрыман. Аибашьҩы Ажьиба 
Енвер Џьансыхә дигәаларшәо абас 
иҳәеит:– «Сыбла дыхгылоуп Џьансыхә. 
Уи ҳкомандаҿы дҳадаҳкыларц аҳәа-
ра ҟаиҵеит. Аха зегьы еицҿакны мап 

ицәыркит. Аӡәгьы игәы иаанагомызт 
аибашьра акыраамҭа ицап ҳәа. Гагра 
ахақәиҭтәра ашьҭахь, лассгьы Аԥсны 
ахы иақәиҭаҳтәуеит ҳәа агәыӷрақәа 
ҳаман. Ашколқәагьы ирласны иаатуе-
ит ҳәа агәра аагон. Ҩбагьы, Џьансыхә 
убас даамсҭашәан, дуаҩгәыразны да-
аӡан, абџьар ашьҭыхра илшарым ҳәа 
агәрагара ауаҩы изцәырҵратәа. Аха 
уи иҩныҵҟатәи игәеилашра аиааира 
агахьазаарын. Дымцар имуит иԥсадгьыл 
ахьчаразы, ахаҵа иахьиҭыԥыз ашҟа…

Еныкь Џьансыхә Анқәаб Славик 
напхгара зиҭоз агәыԥ ахь диасуеит. Уа-
антәи Николаи Џьонуа икомандаҿы 
акыраамҭа дыҟан. Џьансыхә шамахам-
зар аҭабиа аҟынтә аҩныҟа дааӡомызт. 
Иаб еснагь иԥа игәы дыҵхон, дишьҭан, 
дрызҵаауан. «Ешыра даҳбеит, уицәым-
шәан»: – ҳәа игәы дырӷәӷәон. Ирҳәо-
ит иаби иареи хәажәкыра 15-16-тәи 
ажәылара иалагаанӡа еибабеит ҳәа. 
Абраҟа Ҭодиа еиликааит Џьансыхә 
Аҟәаа злаз аротахь дшиасыз. Уи арота 
командирс даман, «Леон» иорден за-
нашьоу Кәакәасқьериа Владимир (Во-
вка).

– Џьансыхә агәы ӷәӷәа зызҭаз еи-
башьҩын. Ахы дацәшәаӡомызт. Аҟәа 
ахақәиҭтәразы  ԥхьаҟа деихон. Ско-
мандаҿы ишьызи, ихәызи рацәаҩын… 
Ҳазлахысуаз нҵәеит ацхыраара иаара-
ны иҟаз, ыҟамызт. Саргьы сырхәит. Џьан-
сыхә ашьа даганы дшыҟазгьы дҳәаза-
ны ԥхьаҟа дцон… Иахьагьы уи арԥыс 
еиҿамс дысгәлашәоит. Аӷацәа ҳакәше-
ит. Ихәыз ацхыраара иаҳәон, аха рышҟа 
неишьа ыҟамызт. Џьансыхә ӷәӷәала 
дхәын, иара аӷацәа рнапаҵаҟа дҟале-
ит, –иҳәеит акомандир. 

Еныкь Ҭодиа-иԥа ихабарк изе-
илкаауазар ҳәа дгәаҭеиуан. Ишьара 
дықәҟьеит, ацәажәараҵәҟьа иҭахы-
мызт. Хәажәкыра 15-16-тәи ажәыла-
раҿы иҭахази хабарда ибжьаӡызи 
рхыԥхьаӡара рацәаҩын. Иаб ус 
иҳәалон:¬ ¬¬- Џьансыхә, ус аламала 
зыҽрызҭо иакәымзт. Гәыӷра хәыҷык 
сымоуп. Издыруада, ҳаҩны ашҟа дца-
зар?! – ҳәа.

Аибашьра анеилга Ҭодиа Аҟәаҟа де-
ихеит. Џьансыхә уа днеины, џьара дыр-
гак аанижьзар ҳәа… Аҩны иҩназ зегьы 
ргахьан. Џьансыхә ихабаргьы ыҟамызт. 
Дырга ҳәа акагьы изымԥшааит.

– Џьансыхә, иҩызцәа хьаҵразы 
амца иара иахахьы игеит. Иԥсы шҭаз, 
ишьапы аҭеиграф ахаҵаны ддырҳәа-
зеит. – Сара сахьиз, сахьааӡаз Аҟәа 
сыԥсы алоуп. Сышәшьыргьы, уи ҭазыр-
цәуа рацәаҩӡоуп!.. – ҳәа аӷацәа ире-
иҳәеит ҳәа ҳарҳәеит. Абарҭ ажәақәа 
рышьҭахь, уи гыгшәыгҵас изныҟәе-
ит,  цәгьаԥсышьа ирҭеит… – иҳәеит иаб 
иашьа Ваниа.

Аԥсны Аџьынџьтәылатә еибашьра 
анеилга ҩымз ааҵхьан еиԥш, Аҟәа ҳа-
ибашьцәа анышә иахьамадаз аадыр-
тит. Убраҟа иԥшаан Еныкь Џьансыхә 
Ҭодиа-иԥа иԥсыбаҩ.

– Сашьа, - иҳәеит Рамаз, - раԥхьатәи 
амш азы иҵырхыз ҳаибашьцәа 
рхыԥхьаӡараҿы дыҟаӡамызт. Адырҩаҽ-
ны иҵырхуаз зегьы аӡәаӡәала игәаҳҭон. 
Уаҟа сара избеит икьаҿ ишәымхӡакәан 
ишәыз, бзиа иибоз… уи ала дагьыз-
дырит. Мгәыӡырхәаҟа, Леиба Ҭоуҟан 
имашьынала дааҳгеит. Еныкь Ҭодиа 
иҷкәын ибаҩ анырыԥшаа нахыс иҽе-
иҭеикит. Ахаҵа ӷәӷәа, аӷьараҳәа иҟаз де-
ихәлаҳаит. Џьансыхә иԥсыбаҩ анышә 
ианарҭа нахыс, – иҳәеит Ваниа Еныкь, 
– Ҭодиа адәы ақәзаара ихы ахибаауан. 

Еныкь Рамаз Ҭодиа-иԥа аибашьра 
аамҭазы дычмазыҩхеит. Иԥшра, исахьа, 
иоура, иҭбаара зегьы рыла еиқәшәаз 
аҷкәын. Иҟалап, 45 мшы Аҟәа иалаха-
ны ианыҟаз изныкымкәан ақырҭцәа 
идәылганы ианыргоз, ианрықәымчуаз, 
раб ддәылганы даныргоз, иқәыԥшра 
аԥсихика иазышьҭымхзар?! Иссирыз 
ахәыҷра аамҭа иалҵыз, даныхбыџха 
дызлашәаз аибашьра илахьынҵа зегьы 
аԥсахит… Ҭодиа иԥшәмеи иареи идыр-
гылаз аҩны ыҟаӡам. Рамаз иан, иаб, 
иашьа Џьансыхә анышә иахьамадоу 
Мгәыӡырхәа ақыҭан инхо Еныкь Дыгә 
иҭаацәараҿы дыҟоуп.

Еныкь Џьансыхә Ҭодиа-иԥа 1994 
шықәсазы Аԥсны афырхаҵа ҳәа ахьӡ 
ихҵан.

Лассы-лассы Аҟәатәи авокзал аҟ-
ны игылало зыбжьы ҭыганы ицәажәо, 
зны-зынла зашьа ихьӡ еиҭазҳәо, нас 
ажәа аибашьра изныкымкәан изҳәо 
Рамаз Ҭодиа-иԥа ихьааи, иҩнуҵаҟа 
дызбылуа ахҭысқәеи ихы иҭагьежьу-
азар акәхап. Рамаз иеиԥш аибашьра 
арыцҳара, агәаҟра, ачымазара ззаа-
нагаз маҷыҩӡам. Урҭ рхьааи дареи еи-
цаанҳмыжьроуп,  иаҳхаҳмыршҭыроуп, 
ҳрыцхраалароуп…

Еныкь Ҭодиа Шәлиман-иԥа Џьан-
сыхәи уи иҩызцәеи еиқәдырхаз ҳаԥ-
садгьыл Аԥсны шәҭыкакаҷлааит. Ахьӡ 
ҳаракы зыхҵоу Џьансыхә иҭаацәа-
ра рҭоурых абиԥарақәа еимырдалоит, 
еиҭарҳәалоит…

Афырхаҵара ыӡуам Сахьиз, сахьааӡаз Аҟәа, 
сыԥсы алоуп…Гугуца Џьыкырба

Ажәлар ркультура ашьҭыхразы 
иаҭахуп аҟазара злоу ауаа хатәрақәа, 
урҭ шаҟа ирацәаҩу аҟара ҳахьӡ аду-
неи иахыҵәоит. Убасеиԥш зкульту-
ра ҳараку, аҟазара ҷыда злоу ҳакә-
ны адунеи ҳахзырҵәаз ируакуп, 
ираԥхьагылоуп Аԥснытәи аҳәынҭқар-
ратә зҽаԥсазтәыз ашәаҳәареи аќәа-
шареи рансамбль.

Рацәак ҵуам, иҳаҩсыз ашықәс де-
кабр 27 рзы Ражден Ѓымба ихьӡ зху 
Аԥснытәи  аҳәынҭқарратә  филар-
мониаҿы имҩаԥгаз аконцерт аҿы  
ирылаҳәан ажәабжь бзиа. Аԥснытәи 
аҳәынҭқарратә зҽаԥсазтәыз жәлар 
рашәаҳ́әареи рыкәашареи рансамбль 
ихьӡ ахҵоуп Аԥсны жәлар  рартист, 
«Ахьӡ-Аԥша» аорден аҩбатәи  аҩаӡа-
ра занашьоу Уасил Царгәыш. Иал-
каан иазгәаҭатәуп, ансамль иахьа 
иамоу аихьӡарақәа рҿы илиршаз 
шшьардаӡо. Ихьӡ ахҵарагьы иҳақу  
усԥшьоуп.

Ансамбль аԥҵан 1931 шықәсазы, 

Нестор Лакоба иаԥшьгарала. Аԥсны 
араионқәа зегьы рҟнытә иреиӷьқәаз 
ахортә коллективқәа алархәны. Напх-
гара азиуан здаҟамыз ашәаҳәаҩ, 
арҿиаҩы, Гәыԥ ақыҭа иалиааз Платон 
Ԥанцулаиа. Ахор арепертуар зегьы 
шьақәгылан жәлар рырҿиамҭақәа, 
жәлар раш́́әақәа ирылхны.

1934 шықәсазы Аԥсны аетногра-
фиатә хор Кавказ ажәларқәа рҟазара 
иазкыз олимпиада аҟны иреиӷьӡоу ҳәа 
иалкаан. Дара  иранашьан апремиақәа 
ԥшьба. Усҟан зҽалызкааз асолистцәа  
Мҭы Ақаҩба, В.Ачба  ааԥхьара рыҭан 
1935 шықәсазы  Лондон имҩаԥысу-
аз жәларбжьаратәи акәашаратә фе-
стиваль ашҟа.

Аетнографиатә хор ҟалеит аԥсуа 
жәлар рҟазара, рбаҩхатәра ӡырыз-
го лагамҭа бзианы. Иара иахылҵит 
иахьа адунеи иадыруа иҟалаз Аԥс-
нытәи аҳәынҭқарратә зҽаԥсазтәыз 
жәлар рашаҳәареи рыкәашареи ран-
самбль.

Еиуеиԥшым аамҭақәа рзы ари 
аколлектив напхгара азыруан: Иван 
Лакрба, Кьыҵа Гегечкори, Алықьса 
Чычба, Ражден Гәымба, Харитон Ахба, 
Баграт Багаҭелиа, Едуард Бебиа, Гиви 
Чахаа, Владимир Кәарҷиа, Фазылбеи 
Ҟәыруа. 1968 шықәса инаркны  2020 
шықәсанӡа  ансамбль  напхгаҩыс да-
ман Уасил Царгәыш.

1970 шықәсазы  ансамбль «Зҽаԥ-
сазтәыз» ҳәа ахьӡ ҳаракы иаԥсахеит.

1976 шықәсазы раԥхьаӡа акәны 

ансамбль аҳәаанхыҵ – Польша ицеит 
агастрольқәа рыманы. Уаҟа қәҿиара-
ла рықәгылара анаҩс, адунеи иакәше-
ит рҟазара дырбо. Дара аконцертқәа 
ддырбеит: Германиа, Чехиа, Сириа, 
Бырзентәыла, Африка атәылақәа, Ефи-
опиа, Танзаниа, Мозамбик, Аргентина, 
Мексика, Франциа, Ҭырқәтәыла.

Ақырҭуа-аԥсуа еибашьра анцоз уи 
иалахәыз аӡ́әырҩы рыԥсадгтьыл ахь-
чараз абџьаршьҭыхла игылеит.

Аибашьра ашьҭахь ансамбль ам-
чқәа арҿыцит.  Аԥсны акрызҵазкуа  
арыцхә – Аиааира ду амш азы да-

ра имҩаԥыргоз аконцерт иуанаҳәо 
рацәоуп.

Ансамбль иалоу ралԥшааразы 
анапхгаҩцәа зегь раԥхьа идыргыло-
ит рҟазара, рдырра, иара убас акраҵа-
накуеит рҭеиҭԥшгьы.

Ааигәа ансамбль алахәын  жәлар-
бжьаратәи афестиваль «Мир Кавка-
зу», Ростов ақалақьаҿ имҩаԥысуаз.

2021 шықәса февраль мза инаркны 
ансамбль напхгаҩыс дамоуп Аԥсни  Ҟа-
рачы-Черқестәылеи жәлар рартист Ва-
лери Ҭаниа,  абалетмеистр хада – Аԥс-
ны жәлар рартисат Леонид Какачиа.

Уасил Царгәыш ихьӡ ахҵоуп…

Аҟазара ԥсҭазаароуп

Наира Сабекиа

 d Аҭыхымҭа аагоуп «Sputnik» аҟынтә

Ацхыраагӡатә 
школ аҟны 

 d Ааигәа Аҟәатәи ацхырагӡатә школ 
аҟны  имҩаҧысит Жәларбжьаратәи 
аҭҵаарадырра-практикатә семинар. 
Уи азкын зылшарақәа ҧку ахәыҷқәа 
аҵаратә процесс рылааӡара атема.

Асеминар лҽалалырхәит Аҟәа ақа-
лақь аҵара аусбарҭа аиҳабы Асҭанда 
Ҭаркьыл. Лара илҳәеит, ас еиҧш иҟоу 
асеминарқәа рымҩаҧгара хәарҭара 
ду шрылоу, адыррақәа реимадаразы.

Ажәахә ҟалҵеит иара убас ацхы-
раагӡатә школ адиректор Викториа 

Ҭаркьыл. Лара асеминар иалахәыз ид-
лырдырит ршкол аҟны аҵара-ааӡаратә 
процесс шымҩаҧысуа.

Асеминар рхы аладырхәит аҭыҧан-
тәи аспециалистцәа реиҧш, Москватәи 
аҵара-ааӡаратә усбарҭақәа русзуҩцәа, 
Урыстәылатәи Афедерациа, насгьы Ки-
рови Кировтәи аобласти, Краснодарн-
тәи, Аахыҵ-Уаҧстәылантәи.

Ацхыраагӡатә школ аҟны аус 
зуа аметодист Нана Ҭаркьыл из-
лаҳалҳәаз ала, асеминар азкын 
ацхыраагӡатә школ аҟны аҵара зҵо 
ахәыҷқәа раҧхьаҟа рхы зланыҟәыр-
гаша, раҧхьаҟа имҩақәызҵаша аус-
нагӡатәқәа рылацәажәара. Асеминар 
мышкы имҩаҧысуан. Уаҟа иқәгылеит 
ажәахәқәа ҟазҵоз жәҩык.

Стелла Сақаниа

Адыррақәа реимадаразы

Волгоград ақалақь аҟны ажьыр-
ныҳәамза 21 азы имҩаԥысуаз акара-
те иазку иаарту аицлабрақәа рхы ала-
дырхәит Аԥснытәи аспортсменцәа. Урҭ 
рахьтә, Аԥсны Агәыӡера аҳабла аҟны 
еиҿкаау афедерациеи, Очамчыра ақа-
лақь аҟны иаԥҵоу – «Абраскьыл» ҳәа 
хьӡыс измоу аклуби  рыҟнытә 27-ҩык 
аспортсменцәа.

Аицлабра алҵшәақәа рыла аԥ-
суа спорсменцәа иааныркылеит ак-
тәи аҭыԥқәа жәаба, аҩбатәиқәа ҩба, 
ахԥатәиқәа хԥа.

Аԥхьахәқәа згақәаз иреиуоуп: Ба-
грат Аршба, Сандро Џьаӷмазиа, Бадри 
Мурадиан (Очамчыра), Еснаҭ Заран-
диа, Русҭам Раҭиа, Викториа Кондакчи-

ан, Давид Аџьынџьал, Налика Зыхәба, 
Софиа Желнина, Александра Павлова 
(Агәыӡера).

Араӡынтә  ԥхьахәқәа ирыԥсахеит: 
Алексеи Домбаев (Очамчыра),  Далмат 
Чагәаа, Руслан Карапетиан, Инал Ака-
ба, Арсен Чакәчан, Самира Адлеиба, Ру-
слан Кондакчиан (Агәыӡера).

Ахԥатәи аҭыԥқәа ааныркылеит: Са-
ид Ӷәарзалиа (Очамчыра), Левон Хоџьи-
киан (Агәыӡера), Кира Заболотнаиа 
(Агәыӡера).

Аспортсменцәа азыҟарҵоит Аԥс-

ны зҽаԥсазтәыз азыҟаҵаҩ, Аԥсны 
аҳәынҭқарра аспорт азҟаза Тимур 
Ҷыҭанааи, Аԥсны аҳәынҭқарра аспорт 
азҟаза Зураб Мурадиани.

Иаарту аицлабра аҟны d Аҟәа ақалақь аҟны имҩаԥы-
сит есышықәсатәи итрадици-
атәу ахәыҷтәы шахматтә тур-
нир. Уи рхы аладырхәит Аԥсны 
ақалақьқәа рыҟнытә 90-ҩык 
ахәыҷқәа.

8 шықәса зхыҵуа аспортсмен-
цәа қәыԥшцәа рыбжьара аиааи-
ра згаз иреиуоуп: Давид Тҟебучаа 
(Аҟәа), Емили Гәлариа (Гәдоуҭа);  
аҩбатәи аҭыԥқәа ааныркылеит: 

Глеб Хынҭба (Гәдоуҭа), Адель Ԥа-
пба (Аҟәа), ахԥатәи – Дамир Хәыс-
нутдинов (Аҟәа), Амели Адлеи-
ба (Аҟәа).

14 шықәса зхыҵуа рыбжьара: 
Армен Пончиан (Гәылрыԥшь), По-
лина Марченко (Аҟәа); аҩбатәи 
аҭыԥқәа ааныркылеит: Герман 
Жирков (Аҟәа), Мирра Смыр 
(Афон Ҿыц); ахԥатәи аҭыԥқәа: 
Емир Абанос (Гагра), Дариа Ша-
лина (Аҟәа).

Аԥхьахәқәа  згаз  зегьы 
ақәҿиарақәа рзеиӷьашьо ира-
нашьан ахраҿақәеи, амедалқәеи, 
аҳаҭыртә бӷьыцқәеи. 

Имҩаԥысит ахәыҷтәы 
ашахматтә еицлабра

Аспорт

 d Аиҵбыратә қәра иаҵанакуа, 
Аԥснытәи аспортсмен қәыԥш Шо-
рена Гәыниа раԥхьаӡакәны лхы 
рылалырхәит Урыстәыла Афеде-
ралтә округ хада аҟны имҩаԥы-
сыз аҵаақәшьқьыраара иазку 
аицлабрақәа.

Аицлабрақәа мҩаԥысит ақа-
лақь Смоленск, ажьырныҳәамза 26 
инаркны 28-нӡа. Иалахәхеит Афеде-

ралтә округ хада арегионқәа зегьы 
рҟнытә 80 инарзынаԥшуа  аҵа-
ақәышьқьрааҩцәа.

Томбовтәи аобласт дахаҭарнак-
ны дықәгылеит Шорена. Ас еиԥш ак-
рызҵазкуа аиҵбыратәқәа иаҵанакуа 
аицлабрақәа рҿы аҽалархәра Том-
бовтәи аобласт азы раԥхьаӡатәиуп.

Шорена Гәыниа ари аҩыза 
алҵшәақәа зылшаз, раԥхьаӡатәи аԥ-
суа ҵаақәышьқьрааҩуп.

Акьыԥхь иазлырхиеит 
Аманда Анталаа

Лхы алалырхәит

Аҵаақәышьқьраара иазку 
аицлабрақәа 

«Иагьлафны 
илафымкәа…»

Аччаԥшь

 d «Аччара ауаҩы иԥсҭазаа-
ра иацнаҵоит» рҳәоит. Ҵа-
быргны, агәалаҟазаара бзиа 
ауаҩытәыҩса игәабзиара 
шьақәнарӷәӷәоит, ибзаза-
ра еизнарҳауеит, аха уи азы 
иахьеи-уахеи икәша-мыкәша 
имҩаԥысуа еиуеиԥшым 
аҭагылазаашьақәа дыд-
мыргәжәажәозароуп, дызну 
аамҭа уи алнаршозар?!

Ҳаԥхьаҩцәа  шәхац -
кы, «мышьҭабзиала» ҳәа, 
агәыӷрақәа адҳәало ҳазҭа-
лаз Ашықәс ҿыц аԥеиԥш ла-
ша шәзаанагааит, гәабзиарала 
ихарҭәаау анҵыра рацәа ацны.

Ҳзыхәҭаку адунеи аҟны 
иахьа имҩаԥысуа ахҭысқәеи, 
урҭ рылаԥшҳәааҿы ҳхе-
иқәырхареи, маҷк иадамзар-
гьы хаҭа-хаҭала ҳрызхәыцырц 
ишәыдаагалоит аԥсҭазаа-
ра ахаара аасҭа аџьбарара 
знырхьаз, зыԥсаҭа бзиахаша 
Аԥсны жәлар рпоет Витали 
Амаршьан ианҵамҭа – зҵаа-
рақәак:

Џьаргьы укылзымго амҩа 
ианылатәума?

Ацәажәара аҟнытә аус ахь 
ҳанбаиасуеи?

Ашҭа иқәҳаз абӷьыжә аԥша 
ианаго ҳәа иазыԥштәума?

Аӡ иаго уамхтәу уамхтәыму 
ҳәа иазҵаатәума?

Дасу илеиҵаз ааирыхуазар, 
цәгьамзар бзиа лазымҵац иҭар-
галарызеишь?

Амҩа ианыжьлоу ахаҳә 
иахыкәшалатәума – ирбыл-
гьатәӡами?

Зхашәа хы зымбо дмааԥ-
саӡеи?

Снацәкьарақәа зегь зеиҟа-
рамзеи ҳәа умашьхәылҵ уаз-
гәаар ҟалома?

Аԥсуара иныҟәнаго данбаԥ-
сыуахо?

Аилахәаахәҭраҿы аламыс 
ыҟоума?

Ашьыцҩы иҵашьыцтәума?
Уаҩыс узымшьо – иара да-

банӡауаҩушь?
Шә-цәак зхарԥоу, руак иԥса-

хит ҳәа, иҽизеиҭакуама?
Ацә иақәкны ажә ҳәа 

ицәажәо иныга шыԥҽхьоу зим-
бои?

Хы зхагылаӡам ухылԥа еи-
цаҟьоуп ҳәа иоуҳәар ҟалома?

Ааи, иагьлафны иагьлафым-
кәа… «Аччара хааӡа изнаало, 
иччаз иоуп аҵыхәтәаны» ҳәа 
баша имҳәеит иналукааша аԥ-
суа поетцәа ируаӡәку Алықьса 
Џьонуагьы.

Ахәыцра, еиҭахгьы ахәыцра. 
Азҵаарақәа рҭакқәа, мам-

заргьы урҭ рзы шәгәаанага-
рақәа ҳзаашәышьҭырц шәыл-
шоит аҭыжьымҭа анҵәамҭаҿы 
иарбоу аелектронтә ҭыӡҭыԥ 
ашҟа.

Агәыцқьареи алахҿыхреи 
шәыгымзааит.           

А. Амзацба

Аԥснытәи акаратистцәа – Шәача
Ажьырныҳәамза 27-28, 2024 шықә-

сазы Шәача ақалақь аҿы имҩаԥысит 
Косики карате азы Урыстәылазегь-
тәи атурнир «Алада Ахраҿа». Атурнир 
еиҿкаахеит ақалақьтәи ауаажәларатә 
еиҿкаара «Шәача ақалақь астильзегь-
тәи акарате Афедерациа». Уи напхгара 
аиҭоит Дымчак Иван Алеқсандр-иԥа. 
Иара убас аусмҩаԥгатә анагӡараҿ  
ацхыраара ҟанаҵеит Шәача ақалақь 
абаҩрҵәыратә культуреи аспорти рзы 
Аилак.

Атурнир рхы аладырхәит Уры-
стәлатәи Афедерациа арегионқәа 10 
рҟынтәи: Донецктәи Жәлартә Респуб-
лика, Ростов, Ростовтәи аобласт, ақа-
лақьқәа Липецк, Москва, Москватәи 
аобласт уҳәа Афедералтә округ хада 
зегьы аҟынтәи 500-ҩык инарзынаԥшуа 
аспортсменцәа.

 Косика карате Афедерациа апре-
зидент, Аԥсны зҽаԥсазтәыз азыҟаҵаҩ 
Демис Адлеиба напхгара зиҭоз Аԥсны 
еизгоу акоманда Шәача ақалақь астиль-
зегьтәи акарате Афедерациа  апрези-
дент Иван Дымчак иҟаиҵаз ааԥхьаала 
ҳаҭыр зқәу асасцәа раҳасабала атунир  
иалахәхеит.  

 Аԥсны еизгоу акоманда иалале-
ит Аҟәа ақалақь аҿари аспорти русқәа 
рзы Аусбарҭа Косики карате асекциа 
аспортсменцәа.

 Аспортсменцәа еиндаҭлон «ка-
та», «кумите»,  «нунчаку-кумите» уҳәа 
адисцплинақәа рҿы. Аԥснытәи ас-
портсмен ҿарацәа ахьтәы медалқәа 
ҩбеи аџьазтә медалки ранашьахеит.   

Ахьтәы медалқәа ранашьахеит  Ерик 

Хоџьоиан, Иарна Марганиа, аџьазтә ме-
дал – Сеиҭ Дгебиа. 

Аԥсны косики карате Афедерациа 
апрезидент Демис Адлеиба, атурнир 
аартра иадҳәалаз аныҳәатә усмҩаԥгатә 
аҿы дықәгыло, атурнир алахәылацәа 
зегьы ақәҿиарақәеи аманшәалареи 
рзеиӷьаишьеит, иара убас абжьгаратә 
ажәа ҟаиҵеит. Иоуз алшара ихы иархәа-
ны иара акомандақәа зегьы нанҳәам-
за  24 рзы Аҟәа ақалақь, С.У. Багаԥшь 
ихьӡ зху аспорт Ахан аҿы иаатуа коси-
ки карате азы Жәларбжьаратәи «Аԥсны 
Ахраҿа» ахь ааԥхьара риҭеит. 

Демис Адлеиба икомандеи иареи 
Урыстәыла косики карате-до Афеде-
рациа анапхгараҭара аҟынтәи тради-
циала Москватәи аобласт, Раменское 
ақалақь аҿы хәажәкырамза  22 – 24, 
2024 шықәсазы имҩаԥысуа жәларбжьа-
ратәи атурнир  «ANTA 2024 Ахраҿа» ахь 
ааԥхьара роуит. 

«Хаҭала шәареи напхгара зышәҭо 
акомандеи ҳашәзыԥшуп, ҳаибабара 
гәахәарыла иҳадаҳкылоит. Шәара шәви-
зит ҳаспорттә федерациақәа рыбжьара 
аԥышәала аимадара, аспорттәи аиҩы-
заратәи аимадарақәа рыбжьаҵаразы 
зеиӷьаҟам лшараны иҟалоит.  Агәыӷра 
ҳамоуп алшара ԥшааны ҳусмҩаԥ-
гатә шәхы шалашырхәуа, иара убас 
аусмҩаԥгатә аартра иазку аныҳәатә 
церемониаҿы адныҳәаларатә ажәахә 
шыҟашәҵо азы», – иазгәаҭоуп ааԥхьа-
ратә шәҟәаҿы. 

Абри азы адырра ҟанаҵоит Аҟәа 
ақалақь Ахадара аҿари аспорти русқәа 
рзы Аусбарҭа.


